
Mencari Hero

Dengan nama Allah Yang Maha Pemurah lagi Maha Pengasih.
Selawat dan salam ke atas junjungan Nabi Muhammad SAW.

Sedar atau tidak, dengan hidayah Allah kita mampu memegang buku
ini. Dialah Tuhan yang menggerakkan hati dan memberi petunjuk
kepada kita semua untuk mengambil manfaat daripada penulisan

ini.

Penulisan ini tidak lebih daripada sekadar ingin merungkai satu
formula. Formula ini telah pun disusun dengan cantik oleh seorang
tokoh besar dakwah Islam bernama Imam Hassan al-Banna. Beliau
seorang tokoh, seorang mujaddid, seorang HERO yang lahir di
sebuah bandar bernama Ismailiah.

Beliau telah mengkaji dan menyusun ciri-ciri atau sifat-sifat yang
perlu ada pada seorang pemuda. Dalam buku ini, kita akan bersama-
sama menelusuri sifat-sifat yang dimaksudkan itu.

“Every nation has its own heroes. Some are real while others are
mythical. These heroes are sources of admiration, and even adoration
by certain communities. In enlightened societies real heroes may be
models for emulation. But who is a real hero? He is a person usually
adwmired or respected for special qualities he is endowed with or for
certain acts of bravery and chivalry.”

— Prof. Mahmoud Esmail Sieny, Heroes of Islam

Ini kata-kata penulis buku Heroes of Islam. Sejak kecil, kita mengenali
ramai hero mistik atau adiwira yang muncul untuk menegakkan
keadilan, menjaga keamanan, dan melawan orang jahat serta musuh



yang mengancam keselamatan orang ramai. Namakan sahaja:
Superman, Batman, Ultraman, Iron Man dan pelbagai lagi hero
mistik ciptaan orang Barat, sepertimana kata Prof. Mahmoud Esmail
Sieny.

Mereka ialah watak rekaan Barat yang sangat digemari oleh remaja
dan pemuda kita. Kita hidup dan membesar dengan pengaruh
mereka. Kita jadikan mereka qudwah dan contoh teladan, walaupun
mereka hanyalah watak rekaan.

Barat menggambarkan bahawa hero-hero inilah yang membawa
mesej keamanan, keadilan dan sebagainya. Padahal, kita sebagai
pemuda Islam sebenarnya mempunyai contoh hero yang real dalam
agama Islam.

Apabila bercakap tentang hero, pasti ada kriteria atau perwatakan
khas yang perlu ada pada mereka. Kebanyakan hero yang kita
bayangkan perlu memenuhi beberapa kriteria, antaranya:

e Badansado

e Kacak

e Suka membantu orang

e Berhati mulia

e Mempunyai superpower

e Dan...tambahlah sendiri!

Merekalah yang sentiasa menjadi idola, pujaan, cita-cita dan harapan
kita, agar suatu hari nanti kita dapat menjadi seperti mereka. Tetapi
sedar atau tidak, mereka tetap hanya hero rekaan. Hero yang tidak
mampu menunjukkan kepada kita cara untuk menjadi hero buat
umat Islam, terutamanya kita yang bergelar pemuda.



Hero Ada Tujuan

Ramai antara kita sebenarnya tidak sedar, seperti kata

Prof. Mahmoud Esmail Sieny, “...Some are real while others are
mythical...”, bahawa ada hero yang benar-benar wujud di sekeliling
kita. Ada antara mereka yang sudah lama pergi, tetapi meninggalkan
kisah benar kehidupan mereka. Merekalah hero sebenar seperti yang
Islam mahukan.

Hero dalam kalangan kita sangat diperlukan. Hero seperti para
sahabat Rasulullah SAW dahulu, dan seperti generasi yang sempat
hidup bersama para sahabat lalu mencedok akhlak, keperwiraan dan
kehebatan mereka. Mereka ialah contoh yang nyata dalam sejarah

Islam.

Kebanyakan mereka menunjukkan keperkasaan yang tidak berbelah
bahagi dalam mempertahankan agama Allah SWT. Mereka hidup di
atas muka bumi Allah tanpa tujuan lain selain tujuan itu. Rasa
syukur mereka membawa kepada penyerahan total jiwa dan raga
hanya untuk agama ini. Inilah antara perkara yang banyak kita
lupakan sebagai pemuda.

Seorang hero mesti mempunyai tujuan hidup dan tahu mengapa dia
diciptakan. Jedi muncul sebagai penegak keadilan di galaksi,
menentang musuhnya Darth Vader yang berusaha merosakkan
sistem alam. Batman pula diciptakan untuk mempertahankan
Bandar Gotham daripada dark villain yang sentiasa membuat kacau-

bilau di bandar itu.

Begitu juga Superman yang mempertahankan Metropolis, dan
Spider-Man yang sentiasa ke hadapan menghapuskan penjahat yang



membuat onar. Maka, sebagai seorang pemuda, hero Islam, apakah
tujuan kita diciptakan?

Allah SWT telah menjelaskan tujuan hidup manusia secara umum.
Bagi kita sebagai pemuda khususnya, tujuan menjadi hero ialah
untuk menegakkan agama-Nya di atas muka bumi ini. Inilah tujuan
hero yang sebenar.

“Dan ingatlah ketika Tuhanmu berfirman kepada para malaikat:
‘Aku hendak menjadikan khalifah di muka bumi...””
AL-BAQARAH: 30

“Aku tidak menciptakan jin dan manusia melainkan agar mereka
beribadah kepada-Ku...”
ADZ-DZARIYAT: 56

Hero yang sebenar ialah hero yang mencari keredaan Allah SWT.
Hero yang sebenar akan berusaha menjalankan perintah Allah SWT
dan menegakkan agama-Nya di atas muka bumi ini.

Tugas ini melekat ibarat darah daging kita dan tidak akan lari
daripada sesiapa pun. Ia tugas semua yang bergelar hamba Allah
SWT. Tugas wajib bagi seluruh umat Islam, pemuda Islam dan

semua hero Islam.



Tujuan tugasini tidak lain hanyalah KERANA INGIN MENCARI
REDA ALLAH DENGAN JALAN YANG DISYARIATKAN-NYA. Itu
sahaja. Mudah, bukan?

Istimewa buat para pembaca sekalian, mari kita petik kata-kata
Imam Hassan al-Banna:

“Wahai pemuda, Allah telah memuliakan kamu apabila Dia
menghubungkan kamu dengan-Nya, apabila kamu beriman dengan-
Nya dan apabila kamu membangun di atas landasan agama-Nya.
Dengan itu Allah telah meletakkan kamu pada satu tahap sebagai
peneraju dunia ini, pemimpin seluruh manusia dan sebagai guru.”

“Kamu (wahai umat Muhammad) adalah sebaik-baik umat yang
dilahirkan bagi (faedah) umat manusia, (kerana) kamu menyuruh
berbuat segala perkara yang baik dan melarang daripada segala
perkara yang salah (buruk dan keji), serta kamu pula beriman
kepada Allah (dengan sebenar-benar iman).”

ALI 'IMRAN: 110

“Dan demikianlah (sebagaimana Kami telah memimpin kamu ke
jalan yang lurus), Kami jadikan kamu (wahai umat Muhammad)
satu umat pilihan lagi adil, supaya kamu layak memberi keterangan
kepada umat manusia.”

AL-BAQARAH: 143

Mudahnya, kita ialah peneraju, pemimpin, guru dan umat terbaik
yang diiktiraf Allah SWT. Kitalah hero yang dicari itu, dengan syarat
kita memahami tujuan hidup kita sebaik-baiknya dan hidup
berlandaskan tujuan tersebut.

Hero Hari Ini

Adakah kita perasan bahawa dalam setiap diri kita sebenarnya ada
beberapa potensi?

Jika kita sedar akan potensi ini, menggunakannya dengan sebaik-
baiknya dan mampu menggilapnya dengan baik, ia akan menjadikan
diri kita hebat seperti hero kita pada zaman dahulu. Nama-nama
yang tidak asing lagi seperti Abu Tholhah al-Ansari, Musa bin Nusair,
Tariq bin Ziyad dan lain-lain telah menempa nama dalam sejarah
sebagai pemuda yang hebat pada zaman mereka. Mereka
menggunakan potensi dalam diri mereka dan menggilapnya untuk
digunakan dijalan Allah SWT.

Potensi yang ada pada pemuda ini disebut oleh Imam Hassan al-
Banna:

“Wahai pemuda, sesuatu gagasan akan berjaya jika wujud
keyakinan yang kuat dengan gagasan yang didokong, wujudnya
keikhlasan dalam mendokongnya, semangat yang sentiasa membara
bersamanya serta sedia berkorban dan berusaha untuk
merealisasikannya. Keempat-empat asas ini iaitu keimanan,
keikhlasan, semangat dan usaha adalah sifat istimewa pemuda...”

— Imam Hassan al-Banna, Majmu’ ar-Rasail

Inilah empat potensi yang ada pada pemuda untuk menjadi hero buat
umat. Tetapi malangnya, tidak semua menggunakan potensi ini
sebaik-baiknya. Realitinya bukanlah seperti yang kita mahukan.
Keimanan, keikhlasan, ssmangat dan usaha ini hanya digunakan
untuk tujuan keduniaan semata-mata.

Ada yang menggunakannya untuk mati merempit di jalanan. Ada
yang menggunakannya untuk melanggar undang-undang dan
melakukan jenayah. Ada yang menggunakannya untuk perkara yang
tidak berfaedah seperti membuang masa berdating dengan kekasih,
atau bersemangat dan berusaha menghabiskan permainan video
yang tidak berkesudahan, dan banyak lagi.

Realitinya, hero kita pada masa ini banyak menghabiskan potensi
hidupnya ke jalan yang tidak membawa apa-apa keuntungan kepada
agama ini. Perkara yang kita lakukan langsung tidak membawa kita
ke arah keredaan Allah, malah menyimpang jauh daripada tujuan
hidup kita yang sebenar.

Oh, ke manakah kita pada hari ini, wahai pemuda? Tidakkah
Rasulullah SAW kecewa sekiranya Baginda melihat keadaan kita
sekarang?

1



“Ada pemuda yang lahir dalam sebuah bangsa yang hidup aman
sejahtera. Bangsa ini memiliki kuasa yang mantap dan kemajuannya
melimpah ruah. Pemuda yang lahir dalam suasana ini akan lebih
mementingkan diri sendiri lebih daripada mementingkan nasib
bangsanya. Dia akan sentiasa berhibur dan berseronok dengan jiwa
yang tenang dan selesa.”

— Imam Hassan al-Banna, Majmu’ ar-Rasail

Allahuakbar!

Kita nampak tak? Apa yang Imam Hassan katakan itu benar belaka.
Suasana di negara kita masih boleh dikira aman. Tiada peperangan
seperti yang berlaku di kebanyakan negara di Timur Tengah.

Walaupun kebelakangan ini negara kita mengalami ketidakstabilan
tersendiri, kita masih mampu keluar ke sekolah, ke universiti dan ke
tempat kerja dengan tenang. Tetapi nikmat ketenangan ini
disalahgunakan oleh kebanyakan kita. Malah, kita dilalaikan
olehnya! Inilah hero hari ini.

Sedih!

Kita Adalah Hero

“Allah mengagumi pemuda yang tiada pada dirinya as-sobwah.”
RIWAYAT IMAM AHMAD

Kita tahu tak apa yang dimaksudkan dengan sobwah dalam hadis
Nabi di atas?

Jika kita sudah tua remaja, atau pemuda dalam lingkungan 20 atau
30 tahun, tetapi perangai macam budak darjah satu, itulah sobwah.
Sifat kita keanak-anakan. Tidak matang seperti yang sepatutnya bagi
seorang pemuda. Tidak punya cita-cita dan tujuan. Hidup hanya
untuk berseronok dan memuaskan nafsu semata-mata.

Kalau masuk bab nafsu, percayalah, sahabat: nafsu manusia tidak
akan pernah habis. Jika hari ini ditakdirkan kita memiliki kereta
Kelisa, esoknya kita lihat orang lain memandu Gen2. Nafsu pun mula
berkata, “Tukar!” Kerana itulah kita perlu mengawal nafsu.

Islam mengajar kita mengawal nafsu. Itu baru nafsu terhadap
kebendaan seperti kenderaan. Belum lagi kita masuk bab nafsu-nafsu
keduniaan yang lain.

Baiklah.

Kembali kepada sobwah. Allah suka pemuda yang tiada sifat keanak-
anakan. Pemuda yang matang ialah pemuda yang boleh berfikir
tentang masa depannya dengan jelas, mempunyai perancangan dan
hala tuju yang tersusun, serta mempunyai cita-cita yang selari
dengan kehendak agama kita.

Adolf Hitler berusia 32 tahun ketika mula memimpin Parti Nazi
Jerman pada tahun 1921. Dia mencapai kemuncak kuasa sebagai
Canselor Jerman pada usia 43 tahun, pada tahun 1933.

Inilah kehebatan yang ditunjukkan oleh Adolf Hitler pada usia
mudanya. Kita lihat pula kejayaan pengasas Facebook, platform yang
mempunyai lebih 1 bilion pengguna pada masa ini. Mark Zuckerberg,

pada usia 30-an, telah disenaraikan oleh majalah Forbes antara
usahawan muda terkaya di Amerika. Mereka ini pemuda yang hebat.

Tetapi adakah umat Islam ketandusan tokoh yang hebat seperti
mereka? Rasulullah SAW pernah memberitahu para sahabat ketika
Perang Khandak bahawa suatu hari nanti Kota Konstantinopel, atau
yang kini dipanggil Istanbul, akan dibuka oleh seseorang yang sangat
hebat perwatakannya.

“Sesungguhnya Konstantinopel itu pasti akan dibuka. Sebaik-baik
pemimpin adalah ketuanya dan sebaik-baik tentera adalah
tenteranya.”

RIWAYAT AHMAD

Tokoh yang disebut Rasulullah ini seorang yang berwibawa. Dialah
contoh terbaik untuk kita, para pemuda, dari segi sikap, akhlak,
kewibawaan dan pelbagai lagi aspek dirinya. Beliau hero umat Islam
pada zamannya. Beliau ialah Sultan Muhammad al-Fateh, penakluk
Kota Konstantinopel.

Kisah beliau penuh dengan pengajaran, malah boleh dijadikan
teladan untuk melahirkan seorang hero umat yang berkualiti.

|
~| «KisaH HERO |

Beliau dilahirkan pada 29 Mac 1432 di Adirnah, ibu kota
kerajaan Uthmaniyah. Bapanya, Sultan Murad II, seorang




pemimpin yang hebat pada era pemerintahannya, dan
kehebatan itu diwarisi oleh Sultan Muhammad al-Fateh.

Pada usia muda, Sultan Muhammad al-Fateh dilantik oleh
bapanya menjadi Gabenor di Magnisa. Akhirnya, beliau
menjadi khalifah pada tahun 1451, ketika umurnya sekitar umur
kebanyakan kita. Beliau memegang jawatan itu ketika berusia 19

tahun.

Bayangkan, pada usia semuda itu beliau memegang tampuk
pemerintahan seluruh negara Islam. Sedangkan kita, pada usia ini,
masih lena dibuai mimpi dan kehendak keremajaan. Beliau juga
menguasai pelbagai bahasa seperti Arab, Parsi dan Turki, serta
empat bahasa lain. Tidak ketinggalan, beliau turut menguasai ilmu
al-Quran, hadis dan pelbagai kemahiran lain.

Satu kisah yang tidak patut kita terlepas pandang tentang hero hebat
ini ialah kisah ketika usianya belasan tahun. Cita-cita dan
pandangannya tentang masa depan tidak seperti remaja belasan
tahun hari ini, yang mungkin asyik dengan cinta monyet, games dan
lain-lain.

|
~| KisAH HERO

Dalam salah sebuah lukisan pada zaman kanak-kanaknya,

beliau melukis cop mohornya sendiri, yang ingin digunakannya

apabila memerintah suatu hari nanti.




Ini memberi kita gambaran besar bahawa pada usia semuda itu,
fikirannya lebih matang daripada kebanyakan pemuda dalam
kalangan kita. Beliaulah contoh terbaik pemuda yang tiada sifat
sobwah. Fikirannya jauh ke hadapan.

Kejayaan terhebat Sultan Muhammad al-Fateh pada usia mudanya
ialah ketika beliau menakluk Kota Konstantinopel, seperti yang
dijanjikan Rasulullah SAW. Kita tahu secara umum betapa kentalnya
pertahanan kota itu sehingga ramai sahabat dan umat Islam
selepasnya gagal menembusinya. Tetapi Sultan Muhammad al-Fateh
berjaya mengecapi kejayaan ini.

Cuba bayangkan diri kita menawan Rumah Putih di Amerika dengan
mengalahkan sistem pertahanan mereka yang cukup canggih dan
maju itu. Fuh! Jauh panggang dari api. Ibarat langit dengan bumi
jarak antara kita dengan Sultan Muhammad al-Fateh. Tetapi
sebenarnya, perkara ini tidak mustahil. Kita sudah pun mempunyai
contoh terbaik seperti Sultan Muhammad al-Fateh.

Sultan Muhammad al-Fateh juga tidak akan lahir sehebat itu tanpa
pembentukan ciri-ciri seorang hero Islam yang sejati. Islam bukan
agama magis, kata seorang ustaz dalam kuliahnya. Islam ialah agama
yang memerlukan usaha, tenaga dan kemahuan daripada diri kita
sendiri. Jika kita mahu menjadi hero, sebenarnya kita mampu
menjadi hero.

Imam Hassan al-Banna telah menggariskan ciri-ciri yang patut ada
pada seorang Hero Umat. Kitalah hero tersebut, jika kita sedar. Kita
mampu keluar daripada kebiasaan dan menjadi luar biasa. Empat
kekuatan pemuda sudah ada dalam diri setiap kita. Kita ada inner



power yang boleh digunakan sebaik-baiknya. Sama ada kita mahu
atau tidak, itu sahaja persoalannya.

“Sesungguhnya Allah suka kepada perkara-perkara yang hebat dan

membenci perkara-perkara yang remeh-temeh.”
RIWAYAT AT-TABARANI

Asas Seorang Hero

Bab 1- Akidah yang Sejahtera
Bab 2 - Ibadah yang Sahih

Bab 3 - Akhlak yang Mantap



BAB 1

Akidah yang Sejahtera

Pegangan yang Tak Boleh Dijval

Untuk menjadi seorang hero umat, kita hendaklah

mempunyai... akidah yang sejahtera.




Apa yang Menggerakkan Seorang Hero

Sahabat, perkara pertama yang Imam Hassan al-Banna letakkan
untuk dimiliki oleh setiap hero ialah pegangan yang kukuh dan
sejahtera. Pegangan yang tidak mudah diruntuhkan dan tidak
mudah dirobek, walau apa pun yang berlaku kepada diri kita.

Betapa istimewanya kita: setiap tindakan kita berdasarkan akidah
yang satu ini. Cuba kita lihat Superman yang sentiasa membantu
mereka yang dalam kesusahan. Mungkin yang mendorongnya
menyelamatkan manusia hanyalah sifat kemanusiaan dalam dirinya.
Ataupun bayangan pengalaman masa lalu yang memberinya sebab
untuk membantu manusia. Itu sahaja.

Tetapi istimewanya kita, hero Islam: segala yang menggerakkan kita
ialah akidah yang suci, tidak dicemari unsur-unsur luar daripada
kehendak agama kita. Tindakan kita hanya kerana kita beriman
kepada Allah SWT semata-mata. Hanya kerana-Nya kita berjuang,
berubah menjadi manusia yang lebih baik, dan mengajak orang lain
bersama kita.

Faktor pegangan dan kepercayaan inilah yang menyebabkan ramai
hero kita terdahulu bersungguh-sungguh mempertahankan akidah
dan agama Islam. Nama mereka diingati dan kisah mereka diambil

pengajaran hingga ke hari ini.

Kisah Hero: Shuhaib ar-Rumi, “Untunglah
Jualan”

Antara hero yang boleh kita hayati kisahnya ialah seorang tokoh
hebat bernama Shuhaib ar-Rumi.

|
~| KisAH HERO

Shuhaib ar-Rumi pernah menjadi hamba di negara Rom.

Bapanya berketurunan Bani Numair, manakala ibunya
berketurunan Bani Tamim. Beliau menjadi hamba setelah
sebuah perkampungan yang dikunjunginya bersama keluarga
diserang tentera Rom. Segala harta benda dirampas, wanita dan
kanak-kanak dijadikan hamba, dan salah seorangnya ialah
Shuhaib.

Kisah hebat Shuhaib mempertahankan akidahnya berlaku
ketika penghijrahan beramai-ramai umat Islam dari Kota
Mekah ke Kota Madinah. Shuhaib antara sahabat yang
mengintai peluang untuk melepaskan diri daripada
pengawasan kaum Quraisy menuju ke Madinah.

Peluang yang ditunggu tiba apabila Shuhaib menggunakan
helah ketika berada dalam jagaan pengintip Quraisy. Beliau
berulang-alik ke tandas seolah-olah sakit perut, sehingga
pengintip Quraisy leka dan tertidur. Shuhaib mengambil
peluang ini untuk melarikan diri.

Namun keadaan itu tidak bertahan lama. Mereka menyedari

kehilangan Shuhaib lalu memacu kuda untuk mengejarnya.

Shuhaib sedar mereka sedang mengekorinya. Beliau mencari
tanah tinggi, menarik tali panahnya dan mengancam mereka:

“Wahai sekalian Quraisy, demi Allah kamu telah tahu, aku
adalah antara orang yang paling pandai memanah dan paling
tepat panahannya...

Demi Allah, kamu tidak akan sampai kepadaku sehinggalah
kesemua anak panah ini habis. Setiap batang anak panah ini
pasti membunuh seorang daripada kamu.

Setelah itu, aku akan memerangi kamu dengan pedang yang
ada di tanganku ini.”

Tetapi mereka tidak mahu mengalah. Mereka berkata bahawa
sebelum datang ke Mekah, Shuhaib seorang yang miskin, dan
menjadi kaya dengan bantuan Quraisy.

Menyedari hal itu, Shuhaib tidak berfikir panjang lalu berkata:
“Jika aku meninggalkan hartaku kepada kamu, adakah kamu
akan melepaskan aku?”

Mereka bersetuju lalu melepaskan Shuhaib.

Apabila Rasulullah SAW mengetahui hal ini, terpancar

kegembiraan pada wajah Baginda: “Untunglah jualan, wahai
Abu Yahya... Untunglah jualan...”

Sahabat Rasulullah memang hebat. Shuhaib sanggup meninggalkan

harta yang dikumpul sekian lama demi mempertahankan pegangan

dan keimanannya kepada Allah SWT.

Cuba kita bayangkan: kita datang dari tempat yang jauh seperti Rom,
sehelai sepinggang. Kita tiba di sebuah tempat bernama Mekah,
berjaya mengumpul wang setelah berpenat lelah, dan akhirnya kita
serahkan semuanya kerana mahu mempertahankan iman.

Kalau zaman sekarang, ibaratnya kita rakyat Malaysia yang diculik
sampai ke Antartika. Kemudian kita dapat peluang pulang ke
Malaysia, dapat kerja dan mengumpul kekayaan. Kita beli sebuah
banglo di Putrajaya dan kereta BMW siri terbaru. Tetapi akhirnya,
kerana mahu menyelamatkan iman daripada tergoda, kita lari ke
satu tempat tanpa membawa apa-apa. Sanggup?

Itulah beza antara sahabat Rasulullah SAW dengan kita pada zaman
ini. Kita tidak tahan godaan; iman sanggup digadaikan. Cerita
tentang akidah dibuang ke laut, dicampak jauh-jauh. Sehingga tidak
mahu mengenal siapa Allah, berapa malaikat, siapa nabi kita, dan al-
Quran itu ensiklopedia apa. Murah sangat harga akidah pada zaman
sekarang. Allahurabbi!

Banyak sudah kes yang terpapar dalam berita dan akhbar. Kadang-
kadang hanya kerana teman lelaki yang berlainan agama, seseorang
sanggup menukar agama untuk bersama dengannya. Alahai cik adik,
cik abang, syurga neraka dah tak nampak ke? Akidah ini cukup
berharga untuk kita. Sepatutnya kita berusaha memelihara dan
mempertahankannya.

Kisah Hero: Bilal bin Rabah, “Yang Maha Esa”

Mari kita lihat kisah Bilal bin Rabah:

Bilal bin Rabah antara sahabat yang paling awal memeluk

Islam. Bapanya bernama Rabah, manakala ibunya bernama
Hamamah, antara hamba berkulit hitam di Mekah. Kerana itu,
Bilal digelar Ibnu Sauda. Tuannya ialah Umayyah bin Khalaf.

Kisah Bilal cukup terkenal dan sering diulang-ulang kepada
kita. Kecekalan hatinya menahan seksaan dahsyat kaum
Quraisy terhadap umat Islam pada masa itu perlu kita puji.

Ketika kaum Quraisy menyeksa umat Islam, ada antara mereka
yang akhirnya tidak tahan lalu mengalah dan akur dengan
kehendak Quraisy, walaupun hati mereka tetap terpaut pada
Allah SWT dan Rasul-Nya SAW.

Tetapi lain pula kisah Bilal. Seksaan yang diterimanya
menguatkan hati dan mencekalkan azamnya. Seksaan itu terasa
ringan kerana beliau berada di jalan Allah.

Mereka mencambuk belakangnya dengan cemeti. Beliau
berkata: “Yang Maha Esa, Yang Maha Esa...”

Mereka menghimpit batu besar ke atas dada Bilal. Bilal tetap
mengucapkan perkara yang sama: hanya Allah Yang Maha Esa.

Umayyah bin Khalaf yang tidak berpuas hati mengenakan
pelbagai lagi jenis seksaan supaya sahabat Rasul ini berpaling
daripada iman, tetapi tidak berjaya. Akhirnya, kerana bosan,
dia menjerut leher Bilal dan menyerahkannya kepada kanak-
kanak untuk dipermainkan. Semua seksaan ini dirasakan Bilal
sebagai satu kenikmatan rohani, dan beliau tidak jemu

mengalunkan “Allah Yang Esa” di bibirnya.

Akhirnya, seperti yang kita tahu, beliau dibeli dan dibebaskan

oleh Abu Bakar as-Siddig RA.

Wahai sahabat, inilah kisah agung seorang hero yang
mempertahankan pegangannya. Mempertahankan prinsipnya, tidak
goyah dengan suapan dunia. Bagaimana pula dengan kita? Cuba
tutup mata dan bayangkan diri kita dalam situasi Bilal.

Siapa yakin dia mampu bertahan dicambuk walau sekali? Siapa
antara kita yang sanggup dipanggang di atas bara api walau seminit
dua? Mungkin ada antara kita yang, jika diuji seperti Bilal, belum
diseksa lagi sudah beralih akidah, beralih keimanan. Sungguh jauh
kita dengan para sahabat.

Kita berkata begini bukan sekadar berfantasi. Contoh realiti sudah
ada seperti yang kita lihat tadi: seorang wanita sanggup
menggadaikan akidah demi cinta dunia, cinta kepada seorang lelaki.

Perkara yang Merosakkan Akidah

Ada pelbagai lagi perkara yang telah disenaraikan oleh ulama yang
mampu mencarik-carik akidah kita sehingga rosak dan tidak lagi
sejahtera. Fahamilah baik-baik.

Iktikad atau rasa hati

e Merasakan ibadah Islam tidak lagi relevan, atau tiba-tiba terlintas
dalam hati bahawa bumi dan alam semesta tercipta dengan
sendirinya, bukan Allah yang menciptakannya.

Berkata Allah ada anak, Allah dilahirkan dan sebagainya.

Berkata Nabi Muhammad sesat atau bukan pesuruh Allah; berkata
Nabi Muhammad untuk orang Arab sahaja; berkata ajaran Nabi
tidak sesuai untuk zaman sekarang; atau mengatakan ada nabi
lain selepas Nabi Muhammad SAW.

Tidak mempercayai adanya dosa dan pahala, syurga dan neraka,
alam akhirat, kiamat, serta qada dan gadar.

Tiba-tiba mempercayai bahawa roh kita berasal daripada roh
orang terdahulu dan boleh berpindah-randah selepas mati.

Mempercayai bahawa agama lain benar dan lebih baik daripada
Islam.

Ragu-ragu tentang mana-mana perkara di atas.

Perasaan berbolak-balik, sama ada ingin menjadi Muslim atau
kafir, atau bercita-cita ingin menjadi kafir.

Kata-kata yang keluar dari mulut

Bahagian ini selalu kita dengar, contohnya:

“Eh, hukum apa pula ni?”
“Hukum ni dah lapuk la...”
“Riba patut diambil, baru negara boleh maju...”

“Tudung, tutup aurat ni hak aku, tak payah nak suruh aku
berbungkus dengan kain-kain tu...”

“Berzina suka sama suka, salah ke?”

“Minum arak untuk sihat tubuh badan dan boleh beribadah, apa
salahnya?”

“Kalau ikut hukum Islam, sampai kiamat negara tak maju...”

“Eee, gelilah kalau hisap jari...” sedangkan perkara itu sunnah Nabi.

“Aku tak mahu potong kuku walaupun sunat...” apabila diberitahu
bahawa memotong kuku itu sunat.

Berkata “Mulalah si anu ni menyalak...” apabila azan
berkumandang.

Membaca ayat suci al-Quran atau hadis dengan nada bersenda dan

mempermainkannya.
Kata-kata yang mengkafirkan seorang Muslim.

Kata-kata yang menjurus kepada mengkafirkan diri sendiri.

Perbuatan yang dilakukan dengan sengaja

Tindakan berlebihan untuk mengagungkan makhluk-makhluk
Allah.

Melakukan upacara ibadah terhadap makhluk yang disembah
orang kafir, menurut upacara yang mereka lakukan.

Melakukan apa-apa bentuk ibadah kepada selain Allah SWT.

Meletakkan ayat-ayat suci al-Quran, hadis, nama-nama nabi atau
malaikat di tempat kotor atau bernajis dengan tujuan
merendahkan dan menghinanya.

Meninggalkan solat. (Terdapat beberapa perbahasan ulama
tentang hal ini yang tidak kita tekankan di sini.)

Nampak tak, sahabat? Ini senarai panjang yang patut kita ambil tahu.

Malah sebenarnya wajib kita ambil tahu, untuk memelihara

kesihatan hati, keimanan dan akidah kita yang satu.

Tanpa akidah ini, sama ada kita mahu percaya atau tidak, seluruh

alam semesta boleh rosak, wahai sahabat. Mana-mana pemuda yang

ingin menjadi hero umat Islam hendaklah membersihkan hatinya
daripada kecelaruan akidah tauhid yang mengesakan Allah semata-
mata.

Akidah dan Keseimbangan Alam
Apa pula kaitan rosaknya akidah dengan rosaknya alam semesta?

Syed Qutb rahimahullah, dalam karyanya yang agung Fi Zilal al-Quran,

menyebut:

m . . o
“Ciri yang membezakan tauhid dalam akidah Islam ialah cirinya
yang meresap dalam seluruh kehidupan dan seluruh kehidupan itu
ditegakkan di atas asasnya. Ia menjadi tapak bagi semua program
amali dalam kehidupan...”

— Syed Qutb, Fi zilal al-Quran, tafsiran Surah al-Ikhlas

Dalam beberapa surah lain, beliau membuat analogi dengan sistem
suria tempat kita tinggal sekarang. Bumi salah satu planet dalam
sistem ini. Bumi ialah planet ketiga dari matahari, dan satu-satunya
planet yang terbukti didiami makhluk ciptaan Allah bernama
manusia, bersama makhluk-makhluk lain.

Sistem suria dan segala jenis makhluk yang diciptakan Allah SWT
tidak terlepas daripada ketentuan yang Allah tetapkan. Seperti
dalam sistem suria tadi, setiap planet mempunyai orbit yang Allah
tetapkan secara terperinci dan spesifik. Mereka bergerak tanpa
melanggar antara satu sama lain, kerana pelanggaran boleh
mengakibatkan kesan yang dahsyat terhadap planet-planet itu.

Makhluk Allah seperti planet Merkuri, Venus, Bumi, Marikh,
Jupiter, Saturnus, Uranus, Neptun hinggalah Pluto mempunyai
ketetapan orbit dan perjalanan masing-masing. Cuba bayangkan jika
planet-planet ini diberi otak oleh Allah untuk berfikir. Masing-
masing ada kepala sendiri dan mementingkan diri, tidak mahu
mengikut laluan perjalanan masing-masing. Apa akan jadi?

Marikh dan Venus berebut orbit yang sama, akhirnya bertembung
dan berkecai. Sebab apa?

Sebab tidak mahu mendengar, dan berdegil untuk mematuhi
peraturan Allah terhadap mereka.

Itulah analoginya jika alam semesta ini tidak mengikut aturan Allah.
Satu perkara yang kita mesti jelas, sahabat sekalian: segala yang
Allah cipta ada tujuan dan manualnya.

Robot yang dicipta manusia ada manual. Robot tanpa manual tidak
akan menjalankan tugas yang dikehendaki oleh pencipta atau
perekanya. Boleh jadi robot itu mencipta sistemnya sendiri dan
bertindak balas melawan manusia yang menciptanya.

Begitu jugalah manusia. Manusia diciptakan dengan manual yang
Allah SWT tetapkan. Kita mempunyai panduan yang Allah beri
untuk menjalani kehidupan di dunia dengan harmoni. Tetapi
sebelum kita mengimpikan kehidupan sebegitu, perkara pertama
yang mesti kita lakukan ialah mengiktiraf, beriman dan percaya
sedalam-dalamnya kepada Pencipta manual tersebut.

Kita, umat Nabi Muhammad, cukup bertuah kerana Allah
mengutuskan Nabi-Nya untuk memberi contoh teladan kepada kita.
Melalui Rasulullah, Allah SWT menurunkan manual lengkap untuk

manusia: manual untuk menjalani kehidupan sebagai hamba Allah
dan memakmurkan kehidupan di atas muka bumi ini.

7 770 /W/ r e 7

“Dan ingatlah ketika Tuhanmu berfirman kepada para malaikat:
‘Aku hendak menjadikan khalifah di muka bumi...””
AL-BAQARAH: 30

Tetapi jika kita degil dan tidak mahu mematuhi aturan yang Allah
letakkan di atas bahu kita, anda sendiri boleh bayangkan kerosakan
yang boleh dilakukan oleh tangan manusia. Malah, buktinya sudah
kita lihat dalam catatan sejarah, dahulu hingga sekarang. Mahu atau
tidak, jika kita mahu bumi ini aman, kita mesti memasakkan iman
dahulu, sesejahtera mungkin.

Tulis Imam Hassan al-Banna dalam bukunya Majmu’ ar-Rasail:

(| |
“Akidah Islam tertegak di atas keimanan kepada Allah, malaikat,
kitab-kitab yang diturunkan darilangit, rasul-rasul yang diutuskan
Allah, hari akhirat dan mengimani bahawa Qada dan Qadar adalah
dari Allah.”

Akidah yang sejahtera akan melahirkan perbuatan yang baik. Akidah
yang rosak dan terpesong pula akan menyebabkan manusia
melakukan kerosakan di atas muka bumi.

Sifat hero memang suka menyelamatkan. Tetapi hero ini perlu
memiliki akidah yang benar dan sejahtera. Tanpanya, lahirlah sifat

tamak haloba, suka merampas, dan merosakkan sistem alam yang
sepatutnya saling mengimbangi. Maka amaran Allah dalam bentuk
gempa bumi, tsunami, kebakaran dan jerebu mungkin hasil tangan
manusia sendiri.

Toleransi: Menghormati Bukan Meredai

Satu sudut yang ingin kita lihat, dan patut kita tegur diri sendiri,
ialah soal toleransi. Toleransi yang tidak kena caranya boleh
menggadaikan akidah kita yang berharga. Di Malaysia, kita
mempunyai pelbagai bangsa dan agama yang Allah tempatkan di
sini. Islam mengajar kita menghormati kepercayaan agama orang
lain, di samping tugas kita yang sebenar, iaitu mengajak mereka
mengenal Allah.

Tetapi setiap tindakan kita ada garis merahnya. Menghormati bukan
sampai meredai. Kes yang selalu kita temui di negara ini ialah apabila
tiba upacara keagamaan penganut agama lain, tiba-tiba ada antara
kita yang turut serta.

“Merry Christmas, sahabat, semoga panjang umur...” kata kita kepada
seorang sahabat Kristian.

Tanpa sedar, kita telah melakukan sesuatu yang boleh menggugat
akidah kita. Pernahkah kita membaca dan mengkaji asal usul
perayaan ini?

Isuini kadang-kadang menjadi polemik dalam kalangan kita saban
tahun. Kini ada orang Islam yang mempersoalkan larangan ustaz-
ustaz dan mufti-mufti atas dasar toleransi sesama insan. Ada yang
berpendapat ia untuk menjaga hati manusia. Oops... Sudahkah hak

Allah SWT kita tunaikan dengan baik, wahai sahabat, sehingga kita
begitu sekali mahu menjaga hak orang lain?

Ada yang memberi alasan bahawa ini akhlak yang patut dijaga demi
dakwah kepada mereka. Satu persoalan yang perlu kita jawab dengan
jujur: adakah kita benar-benar mahu melakukan kerja dakwah, atau
sebenarnya ada perkara lain yang tersimpan?

Akidah yang Kita Mahukan

Jom kita muhasabah apa yang diluahkan oleh Mustafa Masyhur
dalam karyanya Jalan Dakwah:

“Kita menghendaki akidah salimah (sejahtera) yang memberikan
kepada pendokong hati yang mukmin yang mencintai Allah SWT
sama ada pada waktu rahsia mahupun terang, pada waktu marah
mahupun reda dan dalam apa jua keadaan kerana semata-mata
berharap kepada rahmat kurnia Allah dan keredaan-Nya serta
takutkan kemurkaan Allah dan azab-Nya.

Kita mahukan akidah Islam yang menjadikan pendokongnya mampu
menimbang segala urusan hidup di sekelilingnya dengan timbangan
Rabbani. Oleh itu, pandangannya kepada dunia dengan segala apa
yang ada padanya adalah pandangan Islam yang sahih (benar).
Islam yang benar dan tidak timbul daripadanya sepatah perkataan,
suatu perbuatan, suatu gerakan atau diam kecuali dari akidah Islam
dan sesuai dengan syariat Islam, ajaran Islam dan adab-adab Islam.

Kita mahukan akidah Islam yang menjadikan pendokongnya
mengutamakan Allah lebih daripada perkara lain. Lalu dia
menyerahkan segala hartanya, waktunya, pemikirannya, usahanya,

jiwanya dan segala yang dimilikinya kepada dakwah Islam. Dia
sentiasa bersabar dan berkorban pada jalan Allah dan mengharap
keredaan Allah.

Kita mahukan akidah Islam yang menjadikan pendokongnya
berbangga dengan saudaranya, yang bersungguh-sungguh
membawa kebaikan kepada saudaranya dan menolong saudaranya
dan mencintai saudaranya, yang memberikan saudaranya apa yang
disukainya bahkan mengutamakan saudaranya lebih daripada
dirinya, serta memelihara kehormatan saudaranya. Tidak
membiarkan atau mengecewakan saudaranya dan tidak
mendedahkannya kepada bahaya.

Kita mahukan akidah Islam yang menjadikan pendokongnya
bertanggungjawab terhadap Islam, terhadap saudara-saudaranya
sendiri. Hatinya tidak akan merasa senang dan tenteram
sehinggalah dia melaksanakan tanggungjawabnya dengan seluruh
kemampuannya terhadap dakwah, dakwah Islam.”

— Mustafa Masyhur, Jalan Dakwah

Panjang lebar beliau menerangkan apa yang sepatutnya dilakukan

oleh hero yang memiliki akidah sejahtera. Fahami dan hayati kata-

kata beliau dengan teliti. Kita akan faham bahawa akidah ini ibarat

degupan jantung yang menggerakkan seluruh anggota badan untuk

bekerja, demi menyempurnakan tujuan hidup yang telah kita

bincangkan pada awal buku ini.

Kita hamba Allah dan hero agama. Itulah kita.

BAB 2

dabell o=
Ibadah yang Sahih

Hamba yang Bercyukor

Untuk menjadi seorang hero umat, kita hendaklah

mempunyai... ibadah yang sahih (benar).




Kita sudah memahami betapa pentingnya memiliki pegangan dan
prinsip yang benar dan sejahtera, yang selari dengan kehendak Allah
SWT terhadap kita. Setelah memiliki akidah yang kukuh, dengan
meletakkan dalam jiwa dan dada bahawa tiada tuhan yang layak
disembah melainkan Allah SWT, kita akan menyentuh pula ciri
kedua yang seharusnya dimiliki oleh seorang hero umat.

Segala kekurangan dan kepincangan akidah patut kita bersihkan
terlebih dahulu. Satu perkara yang perlu kita faham: dorongan
akidah yang sejahtera inilah yang akan melahirkan amalan yang
selari dengan kehendak Allah SWT.

Allah SWT telah menyediakan manual yang lengkap, beserta contoh
terbaik yang diakui kehebatannya oleh manusia seluruh alam,
termasuk sarjana-sarjana Barat. Mereka menyanjung ketokohan
Nabi Muhammad SAW kerana sifat dan akhlak Baginda dalam
mentadbir, dari sudut diri hinggalah pentadbiran sebuah negara.

Tetapi ada satu sudut penting yang tidak mereka sebut, iaitu
kelebihan wahyu yang diturunkan kepada Baginda. Wahyu yang
memandu Baginda dalam menjalankan tugas membawa umat
manusia ke jalan yang benar. Sebenarnya, inilah juga tugas kita,
sahabat sekalian.

Tubuh Ini Pun Nikmat

Wahai sahabat, apabila kita mengaku telah beriman kepada Allah
SWT, pasti ada sesuatu yang perlu kita lakukan. Allah SWT
menciptakan kita, dan pasti ada tujuannya. Dia telah memberi kita
nikmat yang tidak terkira. Orang selalu memandang nikmat itu pada

duit, rumah, kereta dan lain-lain sahaja. Padahal kita lupa, tubuh
badan ini juga satu nikmat.

Cuba kira jumlah sel dalam seluruh badan kita. Terlalu banyak untuk
dikira! Itu pun satu nikmat. Pendengaran, penglihatan dan kesihatan
tubuh badan semuanya Allah beri, bukan saja-saja untuk kita guna
dan rosakkan. Ada tujuan di sebaliknya.

Sl @ - S orr oo

“Aku tidak menciptakan jin dan manusia melainkan agar mereka
beribadah kepada-Ku...”
ADZ-DZARIYAT: 56

Lima Tiang Sebuah Rumah

Seperti yang kita semua tahu, ada lima rukun yang menjadi tiang dan
sendi kepada seorang hamba Allah SWT, sebagaimana dalam hadis
riwayat Bukhari dan Muslim:

“Daripada Abu Abdul Rahman Abdullah bin Umar bin al-Khattab
(ra*iyall4 hu 'anhum#), beliau berkata: Aku telah mendengar
Rasulullah SAW bersabda: Islam itu terbina atas lima perkara:
bersaksi bahawa sesungguhnya tiada Tuhan melainkan Allah dan
bahawa sesungguhnya Muhammad itu adalah utusan Allah,
mendirikan sembahyang, mengeluarkan zakat, mengerjakan haji ke
Baitullah dan menunaikan puasa pada bulan Ramadan.”
RIWAYAT BUKHARI DAN MUSLIM

Lima perkara ini tiang kepada rukun Islam. Kesemuanya wajib
dilakukan apabila kita beriman dengan Allah SWT. Tanpa salah
satunya, cacatlah Islam kita, cacatlah pula iman kita.

Sahabat, cuba bayangkan kita sedang membina sebuah rumah teres
satu tingkat. Asasnya sudah kita pasakkan dengan konkrit, batu,
cerucuk dan simen supaya kukuh. Kemudian tiba masanya untuk
memasang tiang yang akan memegang seluruh struktur bangunan
dengan sempurna. Dalam pelan pembinaan rumah itu, sepatutnya
ada lima tiang yang perlu didirikan. Bayangkan salah satu tiangnya
hilang. Rumah itu pasti akan roboh!

Begitulah juga ibadah kita. Lima rukun seperti syahadah, solat,
puasa, zakat dan hajiialah tiang yang mesti dilaksanakan, dibina dan
dijaga dengan baik. Jika tidak dilaksanakan, berlakulah kecacatan
dalam diri kita sebagai hamba Allah SWT. Semua ini tanda
perhambaan kita kepada Allah SWT.

Pernah tak kita menonton cerita Barat atau membaca kisah zaman
perhambaan dahulu? Pada masa itu, orang berkulit hitam menjadi
mangsa diskriminasi. Mereka selalu diculik, dijual dan dijadikan
hamba kepada orang berkulit putih.

Apabila menjadi hamba, mereka diberi tugas yang wajib ditaati,
walau sesusah mana sekalipun. Jika diperintahkan menebang pokok
sepanjang hari, mereka terpaksa menebangnya sepanjang hari. Jika
diperintahkan mengutip kapas sehingga selesai satu ladang, mereka
terpaksa melakukannya dengan balasan yang tidak setimpal. Malah
jika berdegil, mereka dicambuk dengan cemeti dan didera sehingga
cedera seluruh badan. Inilah nasib manusia yang menjadi hamba

kepada manusia. Mereka tidak mempunyai pilihan untuk berkata
tidak.

Begitu juga konsepnya apabila kita menjadi hamba Allah SWT. Kita
patut menyerahkan jiwa dan raga secara total tanpa membantah dan
merungut. Tetapi Allah SWT berbeza daripada manusia seperti tuan-
tuan hamba di Barat atau kaum Quraisy dahulu. Allah mempunyai
sifat rahmat dan kasih sayang yang tidak berbelah bahagi.

Nikmat yang kita sebut tadi cukup banyak. Malah, apa yang Allah
suruh adalah untuk kebaikan kita sendiri, bukan untuk Allah SWT.
Bagi Allah, cukuplah kita menjalankan amanah dan menaati
perintah-Nya. Jadi apa salahnya kita menjadi hamba yang
bersyukur?

“Apakah Tidak Patut Aku Menjadi Hamba yang
Bersyukur?”

Pernah dengar kisah Nabi Muhammad SAW ini?

|
~| «KisaH HERO |

Pada suatu malam, Nabi Muhammad SAW bangun mendirikan

solat malam. Baginda berdiri begitu lama, khusyuk membaca
ayat-ayat suci al-Quran dalam solatnya, sehingga kaki Baginda

bengkak. Aisyah RA melihat kejadian itu lalu bertanya kepada
Rasulullah SAW:

“Apakah sebabnya engkau menyusahkan dirimu ini, sedangkan
engkau telah diampunkan dosa yang telah lalu dan dosa yang
akan datang?”

Pada pendapat kita, apa jawapan Nabi?

p
A “Biarkanlah aku kumpul pahala.” ]
\_

i

B “Aku ingin menunjukkan kepada Allah bahawa aku

mampu.”
.

Ve

c “Apakah tidak patut aku menjadi hamba yang bersyukur?” ]
\_

Ada tiga pilihan jawapan di atas, dan hanya satu yang betul. Dua lagi
jawapan itu sesat. Jawapan kepada soalan ini boleh kita rujuk dalam

sebuah hadis riwayat Imam at-Tirmizi:

“Daripada al-Mughirah bin Syu’bah, katanya: Rasulullah SAW
menunaikan solat hingga bengkak kaki Baginda. Dikatakan kepada
Baginda: Apakah sebabnya engkau menyusahkan dirimu ini,
sedangkan engkau telah diampunkan dosa yang telah lalu dan dosa
yang akan datang? Baginda SAW bersabda: Apakah tidak patut aku
menjadi hamba yang bersyukur?”

RIWAYAT AT-TIRMIZI

Macam mana, sahabat? Nabi solat sampai bengkak kaki semata-mata
untuk menunjukkan Baginda bersyukur dengan apa yang Allah SWT

beri. Kita pula, bagaimana kita tunjukkan syukur kita kepada Allah?
Nabi bangun untuk solat malam, iaitu solat sunat, bukan solat wajib
pun. Kita sekarang? Solat wajib pun terhegeh-hegeh nak selesaikan.

Inilah realitinya, wahai sahabat. Ramai yang boleh menjadi hero,
tetapi tidak cukup syarat kerana tidak menjaga perkara ini. Solat
hanya kadang-kadang, dan yang kadang-kadang itu pula di hujung
waktu. Kemudian apabila terlepas waktu solat, tidak mahu bertaubat
pula. Sedihnya. Hamba Allah yang macam mana sebenarnya yang
kita mahu jadi?

Nanti ada pula antara kita yang berkata:
“Eleh, aku tak solat pun boleh berjaya lah.”

Berlagak sungguh, sahabat. Jaga mulut! Kalau Allah beri kejayaan
kepada kita pun, belum tentu Allah reda. Entah-entah itu istidraj
daripada Allah: makin Allah tambah nikmat dan kejayaan, makin
jauh kita daripada Allah SWT. Rugi, sahabat, rugi dunia akhirat.
Bertaubatlah cepat-cepat sebelum nyawa sampai di halkum.

bl i oo o Gl € Sadl 5

“Maka celakalah orang yang solat, iaitu orang-orang yang lalai
terhadap solatnya.”
AL-MA'UN: 4-5

Dalam azan selalu disebut bahawa selepas kita menuju solat, kita
akan menuju kejayaan.

Eh, apa kaitannya? Bagaimana dengan menunaikan solat
bersungguh-sungguh, Allah akan mengurniakan kejayaan?

Rahsianya terletak pada pertolongan dan keredaan Allah SWT
kepada kita.

Kisah Hero: Imam Solat Jumaat Pertama di
Konstantinopel

Mari kita baca kisah seorang hero umat. Hero ini telah diceritakan
pada awal buku ini. Wataknya sama, tetapi kisahnya lain pula:
Sultan Muhammad al-Fateh. Hebat sungguh beliau. Memang patut
kita jadikan beliau tokoh dan idola.

“Sesungguhnya Konstantinopel itu pasti akan dibuka. Sebaik-baik
pemimpin adalah ketuanya dan sebaik-baik tentera adalah
tenteranya.”

RIWAYAT AHMAD

Kualiti kepimpinan Sultan Muhammad al-Fateh bukan sekadar
berkisar tentang kepimpinan, ilmu dan akhlak, malah juga
ibadahnya kepada Allah SWT.

Setelah berjaya membuka dan menawan Kota Konstantinopel,
tibalah masanya untuk mereka menunaikan solat Jumaat yang
pertama di bumi Konstantinopel. Kisah menarik di sini ialah
bagaimana seorang hero terbentuk melalui acuan, iaitu hubungan
yang kuat dengan Allah SWT.

|
~| KisAH HERO |

Ketika hendak mendirikan solat, Sultan Muhammad al-Fateh

mahu mencari orang yang terbaik untuk menjadi imam. Beliau
meminta tenteranya berdiri, lalu bertanya beberapa soalan.

Soalan pertama: “Sejak baligh hingga sekarang, sesiapa yang
pernah meninggalkan solat fardu, sila duduk.” Tiada seorang
pun yang bergerak. Masing-masing berdiri tegap dan tegak.
Inilah kehebatan tenteranya. Hero-hero ini amat
menitikberatkan dan menjaga solat fardu mereka dengan
sebaik-baiknya.

Kemudian ditanya soalan seterusnya: “Sejak baligh hingga
sekarang, sesiapa yang pernah meninggalkan solat sunat
rawatib, sila duduk.” Di sini, sebahagian tenteranya duduk.

Selepas itu, beliau bertanya pula: “Sesiapa yang sejak baligh
pernah meninggalkan solat tahajud atau solat malam, sila
duduk.” Semua tenteranya duduk, kecuali dirinya sendiri. Maka

beliau sendirilah yang menjadi imam solat kepada tenteranya.

Daripada kisah ini, kita lihat seorang hero umat yang hebat, yang
tidak melalaikan dirinya daripada beribadah kepada Allah SWT.
Sultan Muhammad al-Fateh antara hero hebat yang pernah tercatat
dalam sejarah Islam yang agung.

Beliau seorang pemimpin umat yang tidak pernah menjauhkan diri
daripada ibadah. Tidak pernah meninggalkan ibadah wajib yang
menjadi tiang agamanya. Malah, tidak pernah pula meninggalkan
ibadah sunat yang melengkapkan lagi agamanya.

Kerana itulah kita katakan bahawa mereka yang benar-benar
menjaga solat dan ibadahnya akan berjaya. Kerana hati mereka
terikat dengan Allah SWT, Allah memberikan pertolongan kepada
mereka yang dekat dengan-Nya.

Pada zaman sekarang, kita lihat hanya beberapa kerat umat Islam
yang benar-benar memelihara solatnya. Adakah kita fikir Allah SWT
akan memberikan kejayaan sedangkan kita sentiasa kufur nikmat,
meninggalkan solat dan meninggalkan ibadah?

Badar: Kemenangan yang Allah Beri

Cuba kita imbas kembali Perang Badar. Siapa yang tidak ingat,
bolehlah buka semula buku teks Pendidikan Islam. Cuba baca semula
kisah peperangan yang dilalui Nabi dan para sahabat.

Dalam Perang Badar, umat Islam pada mulanya tidak bercadang
untuk berperang. Bayangkan kita pergi ke satu tempat bukan untuk
berperang, tetapi hanya untuk menahan dan merampas kembali
harta dagangan milik umat Islam daripada kafir Quraisy.
Kelengkapan yang ada pada mereka bukan kelengkapan perang.

Ditakdirkan Allah SWT, mereka terpaksa berperang. Jumlah umat
Islam pada masa itu sedikit, dan kelengkapan mereka kurang,
sehingga ada yang hanya menggunakan pelepah tamar untuk
melawan pedang kafir Quraisy yang terhunus tajam.

Tetapi akhirnya, umat Islam menang dalam peperangan ini dengan
bantuan yang Allah berikan kepada orang-orang yang beriman.
Kejayaan itu Allah SWT yang beri.

4 E,o)‘f,/ z P o s

“Dan sesungguhnya Allah telah menolong kamu mencapai
kemenangan dalam peperangan Badar, sedang kamu berkeadaan
lemah (kerana kamu sedikit bilangannya dan kekurangan alat

perang)...”
ALI 'IMRAN: 123

Banyak lagi peperangan di mana jumlah umat Islam lebih kecil
berbanding tentera musuh, seperti ketika mereka berperang dengan
kuasa besar Rom dan Parsi. Jumlah bukan penentu kekuatan dan
kejayaan. Yang menentukan ialah sejauh mana dekatnya hubungan
kita dengan Tuhan.

Begitulah juga kita, sahabat semua. Kebanyakan kita pejuang ilmu.
Kita merantau jauh dari kampung halaman, dengan niat asal untuk
mengecapi kejayaan dalam menuntut ilmu. Kalau mahu mengecapi
kejayaan yang diredai Allah, kita wajib mendekatkan diri dengan
Allah SWT. Itulah yang ditunjukkan oleh hero-hero kita dahulu.

Begitu juga dalam apa jua bidang yang kita ceburi, sama ada
perniagaan, kejuruteraan, kedoktoran, sains atau perguruan. Jika
kita mahu berjaya, rajin-rajinkanlah diri mendekatkan diri dengan
Allah SWT.

Kisah Hero: Abu Darda, Umair bin Saad, Abu
Tholhah dan Imam Ahmad

Dalam tulisan ini, saya suka berkongsi kisah para sahabat Rasulullah
atau orang-orang soleh untuk kita jadikan idola. Dalam bab ibadah
ini, mari kita lihat beberapa orang hero.

|
~| KisAH HERO

Abu Darda, nama sebenarnya 'Uwaimir bin Malik al-Khazraji,

ialah teman rapat Abdullah bin Rawahah, seorang ahli Badar.
Abdullah bin Rawahah menjadi asbab pengislaman Abu Darda.
Sejak itu, Abu Darda menjadi seorang yang amat mencintai
ibadah. Cintanya kepada Allah SWT dapat dilihat melalui kata-
katanya:

“Sebelum memeluk Islam, saya seorang peniaga. Apabila
memeluk Islam, saya ingin menghimpunkan antara perniagaan
dan ibadah. Tetapi apa yang saya inginkan tidak berjalan
lancar. Dengan itu, saya meninggalkan perniagaan dan
menumpukan sepenuhnya pada ibadah.”

Tambahnya lagi: “Demi Allah yang diri Abu Darda berada di
tangan-Nya, jika saya memiliki sebuah kedai di depan pintu
masjid pada hari ini, saya tidak akan menyukainya. Sekalipun
dengan itu saya tidak akan ketinggalan menunaikan
sembahyang berjemaah dan pada masa yang sama boleh berjual
beli dan mendapat keuntungan 300 dinar.”

Beliau mengakhiri ungkapan itu dengan: “Saya tidak berkata

Allah SWT mengharamkan jual beli. Tetapi saya suka sekiranya

tergolong dalam kalangan mereka yang tidak dilalaikan oleh
perniagaan dan jual beli daripada mengingati Allah SWT.”

Inilah kisah Abu Darda. Abdul Rahman bin Aufjuga memujinya
dengan berkata: “Abu Darda menolak dunia dengan dua tapak

tangan dan dadanya.”

Sekarang, mari kita lihat pula ibadah seorang anak kecil. Jangan

terkejut! Walaupun baru berumur 10 tahun, sikapnya ibarat seorang

pemuda dewasa yang matang.

|
—| KisAH HERO

Namanya Umair bin Saad. Beliau anak yatim sejak kecil, dan

ibunya kemudian berkahwin dengan seorang lelaki bernama al-
Julas bin Suwaid. Kisahnya pendek, tetapi sikapnya
menggembirakan ibunya. Walaupun masih muda, Umair tidak
sekali-kali melewatkan dirinya untuk solat di belakang Nabi
SAW.

Sahabat lain seperti Abu Tholhah pula berpuasa sepanjang
tahun, kecuali pada hari raya dan hari-hari yang diharamkan
berpuasa, selama 30 tahun selepas kewafatan Nabi SAW.

Hero yang namanya selalu kita dengar, Imam Ahmad bin

Hanbal, menunaikan 300 rakaat setiap hari dan
mengkhatamkan al-Quran dalam masa kurang daripada tujuh

46



hari. Lihatlah keberkatan masa yang Allah SWT berikan

kepadanya.

Setiap nama yang disebut ini bukan calang-calang tokoh.
Sumbangan mereka kepada agama Islam cukup banyak. Tetapi
kejayaan tidak menjauhkan mereka daripada Allah SWT. Malah,
mereka semakin dekat dan semakin bersyukur kepada Allah SWT
atas nikmat yang Dia beri.

Kita sebenarnya tercari-cari pemuda yang boleh mewarisi sifat
seperti Umair bin Saad. Beliau sangat menjaga solatnya dan jarang
terlepas solat di belakang Nabi SAW.

Jika dibandingkan dengan pemuda dan remaja sekarang, sangat jauh
bezanya. Kajian oleh Ustaz M. Hazizi Ab. Rahman, penggerak sebuah
pertubuhan dakwah di Malaysia, dijalankan selama lima tahun dari
2005 hingga 2009. Kajian itu mendapati 70 peratus remaja Muslim
tidak menunaikan solat fardu.

Sekarang kita sudah menghampiri tahun 2020, hanya beberapa
tahun sahaja lagi. Bagaimana prestasi solat pemuda dan remaja masa
kini? Tidak perlu pergi jauh. Lihat sendiri di masjid berhampiran
rumah kita. Cuba cari pemuda seperti Umair bin Saad. Hanya
beberapa kerat yang dijumpai. Begitu sahaja hilangnya sebatang
tiang yang memegang paksi agama dalam diri kita sebagai pemuda.
Dalam tulisan tentang ibadah yang sahih ini, kebanyakannya kita
hanya menyentuh solat fardu. Belum lagi ditanya tentang ibadah
wajib yang lain. Malah, kita belum membincangkan secara
mendalam prestasi solat sunat kita.

Kerana itu, wahai pemuda sekalian, daripada menjadikan artis-artis
sebagai idola, lebih baik kita ambil tokoh-tokoh hero Islam seperti
Sultan Muhammad al-Fateh, Umair bin Saad, Abu Darda dan lain-
lain sebagaiidola dan hero dalam hati kita.

Seluruh Hidup Adalah Ibadah

Satu lagi konsep yang mesti kita fahami: ibadah bukan hanya solat,
puasa, zakat dan haji. Konsep ibadah dalam Islam lebih luas. Ibadah
kita tidak seperti agama lain yang hanya diamalkan di tempat-
tempat khusus. Ibadah kita bukan di masjid sahaja.

Ibadah kita lebih luas: seluruh kehidupan kita ialah ibadah. Setiap
apa yang kita lakukan boleh diniatkan sebagai ibadah, kecuali
perkara maksiat. Belajar, bekerja, mencari nafkah, berdakwah,
membantu ibu bapa, makan dan minum, dan apa jua tindakan kita
sepanjang hidup boleh menjadi ibadah. Niatkanlah setiap perkara
dan gerak-geri kita untuk Allah SWT.

Kita selalu membacanya dalam doa iftitah sebelum al-Fatihah:

s s o s s sop s P

w/lw\ &.)_) du) L;Lﬁ-j &A} dy«’ d“‘p

“Katakanlah: Sesungguhnya solatku, ibadahku, hidupku dan
matiku hanya untuk Allah, Tuhan sekalian alam.”
AL-AN’AM: 162

IBADAH YANG SAHIH

Pesanan Imam Hassan al-Banna

Kita akhiri bab ini dengan pesanan Imam Hassan al-Banna kepada
kita semua, khusus tentang ibadah:

49



Anda hendaklah mempunyai wirid harian, tidak kurang
daripada satu juzuk al-Quran. Berusahalah menghabiskannya
tidak melebihi sebulan dan tidak kurang daripada tiga hari.

Anda hendaklah memperelok bacaan al-Quran atau
mendengar dan mentadabur maknanya.

Anda hendaklah sentiasa merasai kehadiran Allah SWT,
mengingati akhirat dan bersedia menghadapinya. Anda
hendaklah melalui fasa suluk menuju keredaan Allah dengan
penuh himmah dan azam yang tinggi. Anda hendaklah
mendekatkan diri dengan Allah SWT dengan mendirikan
ibadah sunat, antaranya sembahyang malam, puasa sekurang-

kurangnya tiga hari setiap bulan, membanyakkan zikir hati

dan lidah, serta membaca doa yang disebut pada setiap masa.

Lakukanlah solat dengan baik dan cubalah dirikan solat pada
waktunya. Berusahalah sedaya upaya mendirikan solat secara
berjemaah di masjid.

Berpuasalah pada bulan Ramadan dan kerjakanlah haji jika
anda berkemampuan. Berusahalah, jika boleh, untuk
merealisasikannya.

Anda hendaklah sentiasa menyemai niat untuk berjihad,
cintakan mati syahid dan bersedia sedaya upaya untuk
merealisasikannya.




Hero yang hebat, mahu atau tidak, mesti
mempunyai hubungan yang kuat dengan
Penciptanya.

BAB 3

sl oo
Akhlak yang Mantap

Cahaya yang Memancar

Untuk menjadi seorang hero umat, kita hendaklah

mempunyai... akhlak yang mantap.




AKkidah dan Ibadah Itu Punca, Akhlak Itu
Cahaya

Untuk menjadi hero yang mampu memberi kesan kepada umat, tidak
cukup sekadar memiliki akidah yang sejahtera dan ibadah yang
sahih. Malah, kedua-dua ciri yang telah kita bincangkan panjang
lebar sebelum ini sebenarnya berjalan seiring dengan ciri ketiga ini.

Akhlak, atau tingkah laku seseorang dalam kehidupan, sebenarnya
cerminan kedua-dua sifat tadi. Tidak lengkap jika kita mempunyai
dua sifat itu tanpa terjemahannya pada akhlak.

Akidah dan ibadah ibarat punca cahaya, manakala akhlak ialah
cahaya yang memancar dan menyinari orang di sekeliling kita. Jika
puncanya baik, suci, bersih daripada kekotoran dan penyelewengan,
cahaya yang terhasil juga terang-benderang, memberi suluhan
kepada umat ketika mereka berada dalam kegelapan.

Begitulah juga Rasulullah SAW. Baginda dilahirkan dan diutuskan
untuk memberi jalan petunjuk, menjadi cahaya kepada orang ramai
untuk mengenal erti kehidupan dan mencari keredaan Allah SWT.

/e;e/ ///w; }o)‘/&

\o—

“Sesungguhnya aku diutus untuk menyempurnakan akhlak (yang
mulia).”
RIWAYAT AHMAD

Antara tujuan Rasulullah SAW diutuskan kepada kita, umatnya,
ialah untuk menyempurnakan akhlak, sahsiah dan jati diri kita.

Sheikh Muhammad al-Ghazali, dalam bukunya Khulug al-Muslim,

menyebut tentang tugas rasul:

[
“Menyeru manusia berakhlak baik, beradab secara sempurna dan di
antara perangai-perangai itu ada yang kembali faedahnya kepada
peribadi sendiri, seperti berlaku benar, memelihara lidah, tiada
berdusta, tiada melihat barang yang haram, dan ada yang
bermanfaat bagi umum, seperti bermurah tangan, memberi
pertolongan, memberi makan fakir miskin dan sebagainya.”

Daripada kata-kata ini, kita lihat akhlak yang baik sebenarnya
memberi keuntungan kepada diri kita sendiri. Orang lain akan
senang dengan sikap kita, kita saling menghormati, dan banyak lagi
kebaikan dunia akhirat yang boleh kita peroleh dengan berakhlak
mulia.

Umat Islam sekarang berada dalam kegelapan, seperti zaman ketika
Nabi Muhammad SAW dilahirkan. Keadaan jahiliah pada masa itu
begitu pekat menguasai kaum Quraisy. Akhlak mereka rosak,
penipuan berleluasa, dan ketidakjujuran menjadi perkara biasa.
Dalam kegelapan itulah Rasulullah datang membawa cahaya,
menerangi kesesatan mereka.

Lihat keadaan kita sekarang. Pandang sekeliling: keluarga kita,
masyarakat, bangsa dan negara. Lihat keadaan pemuda-pemudi dan
sahabat handai kita. Nilailah sendiri kebejatan akhlak dan masalah
sosial yang berlaku.

Masyarakat kita berada dalam keadaan yang kronik. Pemuda kita
sedang sakit dan memerlukan penawar. Kitalah hero yang patut
menjadi ejen pembawa penawar itu. Kitalah yang harus menjulang

obor cahaya kebenaran untuk mengeluarkan masyarakat daripada
kegelapan ke arah cahaya yang gilang-gemilang.

Ramai yang meluahkan kerisauan dan mencari punca masalah,
sedangkan jawapannya sudah ada dalam al-Quran. Formulanya
diberikan oleh Pencipta manusia itu sendiri. Kita sendiri yang
kadang-kadang malas membuka dan mentadabur al-Quran, lalu
merujuk manual lain yang belum tentu membuahkan hasil yang kita
inginkan.

Masalah akhlak dan sahsiah pemuda dan remaja sebenarnya berkait
rapat dengan sifat-sifat yang telah kita bincangkan. Akidah yang
benar akan melahirkan hamba yang sentiasa mencari Tuhannya
melalui ibadah yang disyariatkan-Nya. Ibadah yang sahih pula akan
membentuk akhlak yang baik.

Allah SWT berfirman:

“..dan dirikanlah solat. Sesungguhnya solat itu mencegah daripada
perbuatan keji dan mungkar...”
AL-'ANKABUT: 45

Allah SWT memberitahu kita bahawa jika kita mendirikan solat, kita
akan terhindar daripada dosa dan maksiat, dan solat akan
membentuk kita menjadi hamba yang berakhlak mulia.

“Aku Solat Cukup, Tapi Masih Buat Maksiat?”

Tetapi...

Mesti ada antara kita yang pernah mengalami keadaan seperti ini:

“Aku dah solat cukup lima waktu, tapi masih tak boleh tinggalkan
maksiat.”

Untuk persoalan seperti ini, kita perlu pergi melihat cermin. Jika di
rumah ada cermin besar, berdirilah di hadapannya. Jika tiada,
pergilah cari air di tasik. Pandang bayangan diri kita sendiri dan

tanya soalan ini:
“Kualiti solat aku macam mana?”

Kadang-kadang kita lupa menjaga bahagian ini dalam ibadah kita
kepada Allah SWT. Kita terlupa menjaga sifat ihsan dalam beribadah.
Dulu kita pernah belajar tentang ihsan. Siapa ingat?

“Kamu menyembah Allah seolah-olah kamu melihat-Nya. Jika kamu
tidak melihat-Nya, maka sesungguhnya Dia melihat kamu.”

Fokus kita di sini: adakah kita benar-benar telah menjaga ibadah kita
dan menjadikannya sahih (benar)? Jika tidak, ibadah yang kita
lakukan hanya sekadar melepaskan tanggungjawab, bukan benar-
benar kerana Allah SWT.

Ada antara kita yang solat laju bagai roket yang mahu berlepas ke
angkasa. Seperti sedang mengejar sesuatu, sehingga kita tidak
bersungguh-sungguh melaksanakan ibadah seperti solat.
Disebabkan urusan dunia, kita tidak menjaga khusyuk dalam solat.

Di situlah hilangnya nikmat beribadah, dan hilang juga Allah dari
hati dan pandangan kita. Padahal tujuan ibadah kita adalah untuk
mengingati Allah SWT, merasakan bahawa Dialah Pencipta kita, dan
merasakan diri kita kerdil, tidak sepatutnya berlagak sombong. Kita

sepatutnya menzahirkan diri dengan akhlak mulia. Begitulah kita
yang sepatutnya.

Ibadah solat sepatutnya menjauhkan kita daripada maksiat, tetapi
kita menjadi sebaliknya.

Ibadah puasa sepatutnya menjadikan kita mampu mengawal nafsu
dan lidah, tetapi kita menjadi sebaliknya.

Ibadah zakat dan sedekah sepatutnya menjadikan kita seorang yang
merendah diri, tetapi kita menjadi sebaliknya.

Ibadah yang sepatutnya melahirkan akhlak mulia hanya menjadi
ibadah yang sia-sia jika kita melalaikannya dan tidak bersungguh-
sungguh melakukannya. Janganlah kita bermain-main dalam
ibadah!

Sheikh Muhammad al-Ghazali juga menyebut:

[
“Kuat atau lemah iman seseorang dapat diukur dan diketahui dari
perilaku akhlaknya. Kerana iman yang kuat mewujudkan akhlak
yang baik dan mulia sedang iman yang lemah mewujudkan akhlak
yang hina dan buruk laku, mudah melakukan perbuatan keji yang
merugikan dirinya sendiri dan orang lain.”

Kita mesti tahu dan sedar bahawa usaha kita memperbaiki dan
memelihara akhlak mulia sebenarnya sangat membantu
mengekalkan keamanan masyarakat dan jiran tetangga kita.

Baik buruk akhlak kita bukan hanya memberi kesan kepada diri dan
keluarga kita. Malah, akhlak kita memberi kesan kepada seluruh

umat Islam dan masyarakat setempat. Kerana akhlak baik kita,
keluarga dan jiran tetangga turut berasa aman.

Tetapi jika akhlak kita buruk, orang di sekeliling akan turut merasai
kesannya, seperti dalam hadis Nabi SAW:

o - P y - P -Y y - P -Y Y \ -
e 3k s Y Ay el Y aily e Y Al
P IS B R I D @ P

il o)l ol ¥ gill 6 il Jyey L

“Demi Allah, dia tidak beriman! Demi Allah, dia tidak beriman!
Demi Allah, dia tidak beriman! Seorang sahabat bertanya: ‘Siapa
dia, wahai Rasulullah?’ Jawab Nabi SAW: ‘Orang yang jirannya

29

tidak aman daripada keburukannya.

Akhlak kita berkait dengan iman. Jika akhlak kita buruk, kita perlu
sama-sama muhasabah hubungan kita dengan Allah SWT. Perlu
muhasabah iman kita. Perlu memperbaiki dan menambah baik
ibadah kita kepada Allah SWT.

Bayangkan setiap seorang daripada kita mempunyai akidah dan
ibadah yang benar, lalu terbit daripadanya akhlak yang baik.
Tidakkah dunia ini aman? Jika kita dapati diri kita bermasalah dari
segi akhlak, segeralah bermuhasabah. Cepat-cepat perbaiki ibadah
kita. Jangan ditangguh.

Bagi ibu bapa, tekankanlah usaha memperbaiki solat anak-anak.
Ajarkan kepada mereka tujuan ibadah yang sebenar. Kenalkan
mereka dengan Allah. Semoga dengan usaha itu, lahirlah pemuda
dan remaja yang berkualiti dan berakhlak mulia.

Jaga Mulut

Kita lihat banyak masalah akhlak berlaku dalam kalangan remaja
dan pemuda zaman sekarang. Antaranya, mereka terpengaruh
dengan kata-kata kesat dan lucah yang tidak membawa manfaat,
malah mengundang dosa serta kemarahan Allah SWT dan orang
lain.

Kata-kata yang meremehkan dan merendahkan orang lain sering
kita dengar. Ada juga kata-kata yang dilemparkan kepada seseorang
sebagai tanda tidak puas hati apabila sesuatu tidak berjalan mengikut
kehendaknya.

Malu kalau nak beri contoh di sini. Paling kurang, mesti ada seorang
kawan kita yang selalu menggunakan kata-kata kesat, sama ada
dalam bahasa Inggeris, Melayu mahupun Cina.

Kita sangat berlebih-lebihan mengikut budaya Barat yang tidak elok.
Susah sangat kita nak memelihara mulut daripada melemparkan
kata-kata yang tidak bermanfaat. Kata pepatah Melayu, kerana pulut
santan binasa, kerana mulut badan binasa.

Ada juga dalam kalangan kita yang tidak beradab terhadap jiran
tetangga, ibu bapa dan ahli keluarga. Ramai remaja dan pemuda
begitu mudah menyakiti perasaan ibu bapa dan hilang rasa hormat
kepada mereka.

Rasulullah SAW banyak memberi peringatan kepada kita tentang
perkaraini. Allah SWT juga mengiktiraf bahawa contoh ikutan
terbaik untuk kita ialah Rasulullah sendiri.

“Sesungguhnya ada bagi kamu semua pada diri Rasulullah contoh
ikutan yang baik, bagi orang yang mengharapkan Allah dan hari
akhirat...”

AL-AHZAB: 21

Rasulullah SAW bersabda bahawa sesiapa yang mengaku beriman,
mahu atau tidak, hendaklah dia memelihara mulut dan
percakapannya.

“Barang siapa yang beriman kepada Allah dan hari akhirat,
hendaklah dia berkata yang baik atau diam.”

Kadang-kadang mulut kita begitu pantas mengeluarkan kata-kata
kasar, yang orang sekarang panggil mulut “laser”. Bercakap tak ingat
dunia, tidak mengambil kira perasaan orang sekeliling, malah hanya
menambah dosa di bahu kita. Ada juga antara kita yang suka
menggelar kawan-kawan dengan panggilan yang tidak mereka sukai.

Sheikh Muhammad al-Ghazali menerangkan akhlak Rasulullah SAW
dalam hal ini:

“Rasulullah SAW biasa memberi julukan dan memanggil sahabatnya
dengan nama dan panggilan yang mereka senangi untuk
menghormati mereka. Baginda tidak pernah memotong atau
menghentikan pembicaraan orang lain hingga akhir, Baginda
menghentikannya kerana sudah habis waktu atau dengan berdiri.”

Dalam sebuah hadis riwayat Muslim daripada Abu Hurairah:

“Tahukah kamu siapakah orang yang muflis itu? Para sahabat
menjawab: Orang yang tidak mempunyai wang dan tidak
mempunyai harta. Rasul menjawab: Sesungguhnya orang yang
muflis daripada umatku ialah orang yang datang pada hari kiamat
dengan membawa solat, puasa dan zakat. Tetapi dia juga telah
mencaci maki orang ini, menuduh orang ini dan memukul orang
ini. Maka orang ini diberi daripada kebaikannya dan orang ini
diberi daripada kebaikannya. Apabila kebaikannya habis sebelum
selesai memenuhi tuntutan orang-orang yang mempunyai hak,
maka diambillah kesalahan-kesalahan orang tersebut lalu
dilemparkan kepadanya, kemudian dia dilemparkan ke dalam
neraka.”

RIWAYAT MUSLIM

Jadi berhati-hatilah dengan kata-kata dan bahasa yang kita gunakan.
Jangan sekali-kali menyinggung perasaan orang lain. Jika sudah
terlanjur, carilah mereka semula dan mintalah maaf. Semoga kita
tidak tergolong dalam golongan yang rugi.

Selain itu, adab terhadap ibu bapa dan orang lain juga perlu dijaga.

Abu Hurairah RA melihat dua orang lelaki, lalu bertanya kepada
salah seorang daripada mereka: “Siapa dia ini bagimu?” Dia
menjawab: “Bapaku.” Abu Hurairah berkata: “Jangan panggil dia
dengan namanya, jangan berjalan di hadapannya, dan jangan duduk
sebelum dia duduk.” (Riwayat al-Bukhari dalam al-Adab al-Mufrad,
no. 44)

Kita juga hendaklah merendahkan suara dan bersikap lembut,
seperti saranan Rasulullah:

“Sesungguhnya Allah Maha Lembut, suka kepada kelembutan, dan
memberi kerana kelembutan dan ketenangan apa-apa yang tidak
diberi kerana kekerasan dan keburukan dan sebagainya.”
RIWAYAT MUSLIM

Malu Itu Sebahagian daripada Iman

Satu sifat penting yang hilang dalam diri pemuda kita pada zaman ini
ialah sifat malu. Seperti sabda Nabi: jika kamu tidak malu, maka
lakukanlah apa yang kamu mahu.

Ini terbukti apabila remaja dan pemuda kita tidak malu melakukan
maksiat. Malah ada yang bangga melakukannya secara terang-
terangan. Kita tidak malu mendedahkan aurat, tidak malu berjalan
berpegangan tangan dengan bukan mahram, tidak malu berzina dan
membuang anak.

Kita tidak berasa malu melakukan kerosakan terhadap diri sendiri
dan orang lain. Sedangkan sifat malu dan iman tidak dapat
dipisahkan. Jika kita tidak malu melakukan perkara yang keji dan
mungkar, tanyalah diri: Mana iman?

Sabda Nabi Muhammad SAW:

“Rasa malu dan iman itu sebenarnya berpadu menjadi satu. Maka
apabila lenyap salah satunya, hilang pulalah yang lain.”
RIWAYAT AL-HAKIM DAN AT-TABARANI

Dalam hadis lain, Rasulullah SAW bersabda:

“Malu adalah sebahagian daripada iman.”
MUTTAFAQ 'ALAIH

Jadilah kita seperti Rasulullah, dan jadilah kita seperti hero-hero
kita, para sahabat Rasulullah SAW.

Kisah Hero: Umair dan Tetamunya

Antara kisah menarik yang boleh kita ketengahkan ialah kisah
Umair bin Saad RA. Kita pernah bercerita tentang pemuda ini
sebelum ini. Kisah ini pula menunjukkan layanan dan sikapnya yang
baik terhadap tetamu.

Umar al-Khattab pernah ingin menguji Umair, lalu

menghantar al-Harits kepadanya. Al-Harits pergi ke
perkampungan tempat Umair tinggal dan menjadi tetamunya
selama beberapa hari. Setiap malam, Umair menghidangkan
sebiji roti gandum yang kecil kepadanya. Apabila masuk hari
ketiga, seorang lelaki penduduk di situ menegur al-Harits:

“Kamu telah membebankan dan menyusahkan Umair dan
keluarganya. Mereka tidak memiliki makanan selain roti kecil
yang diberikan kepada kamu. Beliau mengutamakan kamu
daripada diri mereka, sedangkan kelaparan dan kepayahan
telah memudaratkan mereka. Jika kamu mahu berpindah ke

rumabh saya, eloklah kamu lakukannya.”

Inilah sikap dan akhlak Umair dalam meraikan tetamu. Banyak lagi
kisah Umair, termasuk caranya menguruskan hubungan dengan
bapa tirinya ketika bapa tirinya mengucapkan sesuatu yang kufur.
Umair juga bersifat amanah dalam menjalankan tugas yang
diberikan oleh al-Faruq ketika itu.

Kisah Hero: Huzaifah, Penyimpan Rahsia

Kita beralih pula kepada kisah pendek Huzaifah al-Yamani,
pemegang rahsia dan amanah Rasulullah SAW. Sifatnya yang
bijaksana dan pandai menjaga rahsia menyebabkan beliau digelar
Penyimpan Rahsia Rasulullah SAW. Tugasnya ialah memerhati dan
melaporkan kepada Rasulullah kegiatan orang-orang munafik dalam

kalangan umat Islam pada masa itu.

Rasulullah melarangnya memberitahu nama-nama orang

munafik kepada sesiapa pun, termasuk sahabat terdekat Nabi
SAW. Jika ada orang Islam yang meninggal dunia dan Huzaifah
tidak turut menyembahyangkannya, para sahabat tahu jenazah

itu daripada kalangan munafik.

Pada suatu hari, Umar bertanya kepada Huzaifah: “Adakah

dalam kalangan pegawai saya ada orang munafik?”
“Ada, seorang,” jawab Huzaifah.
“Tunjukkan kepada saya siapa dia,” pinta Umar.

Huzaifah tidak memberitahunya secara terus, walaupun ketika
itu Rasulullah SAW telah wafat. Beliau memegang amanahnya
dengan baik. “Saya tidak akan beritahu,” tegas Huzaifah.

Namun tidak lama kemudian, Umar dapat mengetahui siapa

lelaki itu lalu memecatnya.

Tidak ramai antara kita yang mempunyai sikap semulia ini. Umar
ketua negara; sepatutnya tiada masalah untuk Huzaifah
memberitahunya siapa orang munafik itu. Tetapi Huzaifah jujur dan
amanah dengan janji yang dipegangnya.

Dalam kehidupan seharian, ada antara kita yang memandang mudah
soal janji. Janji kepada ibu bapa untuk menuntut ilmu dengan tekun.
Janji untuk menabur khidmat kepada umat dan masyarakat
setempat. Atau apa jua janji yang kita buat dengan orang lain.

Sifat orang yang tidak menepati janji dan tidak menjaga amanah

sama dengan sifat orang munafik.

“Tanda orang munafik itu tiga: apabila berkata-kata, dia berdusta;
apabila berjanji, dia memungkiri; dan apabila diberi kepercayaan,
dia khianat.”

RIWAYAT BUKHARI DAN MUSLIM

Dalam hadis lain:

“Kejujuran (menunaikan amanah Allah) itu menarik rezeki, dan
pengkhianatan (terhadap amanah Allah) membawa kepada
kefakiran.”

RIWAYAT AD-DAILAMI

Kisah Hero: Abu Bakar dan Rabiah bin Kaab

Sekarang kita beralih pula kepada kisah sahabat terdekat Rasulullah
SAW, Abu Bakar, bersama Rabiah bin Kaab. Mereka berdua memiliki
sebidang tanah yang bersebelahan. Rabiah memperoleh tanah itu
sebagai hadiah daripada Rasulullah SAW.

|
~| KisAH HERO |

Pada suatu hari, Abu Bakar dan Rabiah berbalah tentang
sepohon tamar. Masing-masing mengaku sebagai pemilik

pohon itu.

“Pokok ini dalam kawasan tanah saya,” kata Rabiah.

“Tidak, ia dalam kawasan tanah saya,” bantah Abu Bakar.

Mereka berbalah sehingga Abu Bakar terlepas kata-kata yang
tidak disenangi Rabiah. Abu Bakar sedar akan kesalahannya.
Beliau menyesal lalu berkata: “Wahai Rabiah, ucapkanlah
semula perkataan itu kepada saya, supaya ia menjadi gisas
untuk diri saya.”

Tetapi Rabiah tidak mahu melakukannya. Kerana itu, Abu
Bakar tidak berpuas hati dan mahu mengadukan perkara ini
kepada Rasulullah SAW. Mereka berjalan bersama menuju ke
tempat Rasulullah, diikuti oleh Bani Aslam, kaum Rabiah.
Mereka berkata: “Dia yang memulakan perbalahan dan
menghina kamu. Tetapi dia pula yang dahulu pergi mengadu
kepada Nabi SAW tentang kamu.”

Rabiah berpaling kepada mereka dan menyuruh mereka supaya
tidak mengikutinya, kerana risau akan menimbulkan
kemarahan Abu Bakar. Mereka pun pulang.

Abu Bakar menemui Nabi SAW dan menceritakan kejadian itu.
Baginda mengangkat wajah ke arah Rabiah dan bertanya:
“Wahai Rabiah, apa yang berlaku antara kamu dengan as-
Siddiq?”

“Wahai Rasulullah, beliau meminta saya mengucapkan kata-

kata yang sama seperti yang beliau ucapkan kepada saya, tetapi
saya enggan,” cerita Rabiah kepada Nabi SAW.

Lalu Rasulullah SAW bersabda: “Benar, jangan kamu ucapkan
kepadanya kata-kata yang telah diucapkannya kepadamu.
Tetapi katakanlah: Semoga Allah mengampuni Abu Bakar.”

Lantas Rabiah pun mengucapkannya.

Ada beberapa pengajaran yang boleh kita ambil daripada kisah ini:

1. para sahabat tidak maksum; mereka juga melakukan kesalahan.
Tetapi lihatlah tindakan mereka selepas melakukan kesalahan:
mereka jujur mengakuinya.

2. sikap saling menghormati sesama sahabat. Rabiah menghalang
kaumnya daripada mengikutinya kerana risau akan perasaan Abu
Bakar.

3- Nabi SAW mengajar kita mengucapkan perkataan yang baik,
walaupun kepada orang yang berbuat buruk kepada kita.

Rasulullah SAW sentiasa menganjurkan para sahabat berakhlak
mulia. Antara pesanan Baginda kepada Anas bin Malik:

“Wahai anakku, jika kamu mampu pada waktu pagi dan petang
tidak berdendam kepada sesiapa, lakukanlah. Wahai anakku, itu
merupakan sunnahku. Sesiapa yang menghidupkan sunnahku,
sesungguhnya dia mencintaiku. Sesiapa yang mencintaiku,
sesungguhnya dia akan bersamaku di syurga. Wahai anakku, jika
kamu pulang bertemu keluargamu, berikanlah salam kepada
mereka, kerana ia akan membawa keberkatan kepadamu dan juga
keluargamu.”

68



Pesanan Imam Hassan al-Banna

Ramai lagi hero kita yang boleh diketengahkan sifat baik dan akhlak
mereka, tetapi cukuplah beberapa orang sahabat di atas. Mari kita
lihat beberapa pesanan Imam Hassan al-Banna tentang ciri ketiga
ini. Pesanannya tidak jauh daripada pesanan Rasulullah SAW.

Anda hendaklah mengambil berat soal kebersihan dalam
semua keadaan: kediaman, pakaian, makanan, tubuh badan
dan tempat kerja. Kebersihan ialah teras agama ini.

Anda hendaklah sentiasa bercakap benar dan tidak sekali-kali
menipu.

Anda hendaklah bersikap amanah pada janji dan setiap
percakapan. Janganlah anda mungkiri janji walau dalam apa
keadaan sekalipun.

Anda hendaklah bersikap berani dan bersemangat waja. Sikap

berani yang paling baik ialah lantang menyatakan kebenaran,

bersedia menyimpan rahsia, mengakui kesilapan, jujur
dengan diri sendiri dan mengawal diri ketika marah.

Anda hendaklah sentiasa bersikap serius dan bersungguh-
sungguh. Walau bagaimanapun, sikap serius ini tidak
bermakna anda mengetepikan senda gurau yang benar dan
gelak ketawa.

Anda hendaklah bersikap pemalu dan sensitif, amat peka
terhadap perkara yang baik dan yang tidak baik: gembira
melihat yang baik dan sedih melihat yang tidak baik. Anda
juga hendaklah bersikap merendah diri, tetapi bukan
menghina diri atau mengampu. Jika apa yang anda minta itu
lebih rendah daripada kedudukan anda, nescaya apa yang
anda minta itu pasti akan tercapai.

Anda hendaklah bersikap adil dan mampu membuat
keputusan yang betul dalam semua keadaan. Janganlah
kerana marah, anda melupakan kebaikan; dan jangan pula
anda memejamkan mata terhadap keburukan. Janganlah
kerana persengketaan, anda melupakan nilai-nilai murni.
Nyatakanlah kebenaran walaupun terhadap diri anda sendiri
atau orang yang paling hampir dengan anda, walaupun ia
pahit.

Anda hendaklah mempunyai hati yang penyayang, pemurah
dan pemaaf: sedia memaafkan, melayan dengan baik dan
bersabar dengan manusia dan haiwan. Anda hendaklah
memelihara adab-adab pergaulan dalam Islam. Ini bermakna
anda perlu mengasihi anak-anak kecil, menghormati orang
tua dan memberi ruang kepada orang lain untuk duduk dalam
majlis. Janganlah anda mengintip, mengumpat dan
meninggikan suara. Mintalah izin ketika ingin masuk atau
keluar. Begitulah seterusnya.

Anda hendaklah menjauhi sahabat handai yang tidak baik
serta tempat-tempat yang penuh noda dan dosa.

Imam Hassan al-Banna menulis pesanan ini dengan membayangkan

keadaan umat Islam di Mesir pada zamannya. Keadaan di Mesir dan




Malaysia sebenarnya tidak jauh berbeza: umat hanyut, lalai, rosak
akhlak dan jati diri. Pemuda tidak mengenal diri sendiri dan peranan
mereka. Maka peringatan seperti ini diberikan untuk
membangunkan sebuah umat yang hebat.

Sama-sama kita hayati kata-kata Sheikh Mustafa Masyhur tentang

akhlak:

i o . o .
“Menghiasi diri dengan akhlak mulia bererti kita mesti
meninggalkan akhlak yang hina. Sabda Rasulullah SAW: ‘Yang
paling berat dalam timbangan pada hari akhirat ialah taquwa kepada
Allah. Bererti tidak berubah-ubah dan tidak bermuka-muka dengan
perubahan suasana dan pertukaran keadaan. Jadi alangkah wajar
kita melatih diri kita dengan kesungguhan dan perhatian dan
menghiasi diri dengan adab-adab dan akhlak Islam.”

Kekuatan Seorang

Bab 4 - Luas Pengetahuan

Bab 6 - Berdiri atas Kaki Sendiri



BAB 4

Luas Pengetahuan
Ruh fardv, Superpower Penvntut Ilmu

Untuk menjadi seorang hero umat, kita hendaklah

mempunyai... pengetahuan yang luas.




Kita telah membincangkan panjang lebar tiga ciri utama yang sering
disebut oleh ulama dalam membentuk peribadi seorang Muslim.
Ciri-ciri seterusnya ialah ciri tambahan yang tidak kurang
pentingnya dalam membentuk hero umat yang berjaya. Dalam topik
ini, kita akan lihat bahawa seorang hero umat tidak akan sempurna
tanpa ilmu pengetahuan yang luas.

Ketika Kita Pernah Menjadi Umat limu

Sebelum pergi lebih jauh, marilah kita imbau kembali sejarah, ketika
umat Islam pernah menjadi umat ilmu. Kita pernah menjadi umat
contoh dan qudwah buat manusia seluruh alam.

Pembinaan pusat-pusat keilmuan seperti di Baghdad dan Cordova
meletakkan umat Islam di peringkat yang tinggi dari segi intelektual
dan pemikiran. Ketika bangsa Eropah berada dalam zaman
kegelapan, umat Islam disinari cahaya ilmu yang gilang-gemilang.

Ramai tokoh ilmu lahir sejak kedatangan Islam di tanah Arab.
Akhirnya, mereka tersebar ke seluruh pelosok dunia dan
menghasilkan banyak kajian dan penulisan yang digunakan oleh
para saintis, pengkaji dan pemikir dari serata tempat.

Islam mengajar umatnya untuk sentiasa ke hadapan dalam bidang
ilmu. Agama ini tidak menghalang sesiapa daripada mengejar ilmu,
tidak seperti yang berlaku di Eropah pada zaman gelapnya.

Bila Eropah Memisahkan limu dan Agama

Mereka ditindas oleh pihak gereja. Sesiapa sahaja yang membawa
perkara asing yang bertentangan dengan gereja akan dihukum.

Gereja pada masa itu mengekang perkembangan ilmu, dan segala
perkara mesti selari dengan kehendak mereka.

Kerana itu, berlaku penentangan oleh ilmuwan Eropah terhadap
gereja sehingga mereka memisahkan agama daripada ilmu. Galileo
dikenakan tahanan rumah dan buku Copernicus dilarang oleh
gereja, manakala Giordano Bruno dibakar hidup-hidup, semuanya
kerana pandangan mereka tidak selari dengan gereja.

Di Eropah, mereka menuntut ilmu bukan untuk mendekatkan diri
kepada Allah SWT, tetapi lebih untuk menafikan kekuasaan Allah
SWT.

Seperti kata Muhammad Qutb:

[
“Eropah telah mengambil perhatian yang serius kepada bidang
pembelajaran ketika mereka bergaul dengan muslimin di Sepanyol.
Mereka telah mencedok ilmu pengetahuan dan cara belajar daripada
muslimin.

Mereka mengambil kerajinan, kesungguhan dan keazaman daripada
muslimin. Mengambil sabar, bekerja keras dan tahan lasak.

Mereka telah mengambil daripada muslimin adab-adab
menghormati ilmu, memperbanyakkan penyelidikan dan ikhlas di
dalam pengajian. Tetapi mereka tidak mahu mengambil Allah dan
akidah.”

— Muhammad Quth, Qabasat min ar-Rasul

Inilah masalah utama ilmuwan Eropah. Mereka mencedok pelbagai
kajian dan ilmu daripada orang Islam, tetapi tidak mahu beriman.
Bagi mereka, agama menindas mereka, seperti ajaran gereja pada
masa itu.

Sejak itu, mereka bangkit hinggalah sekarang. Tetapi mereka
bangkit tanpa benar-benar mengenal iman dan Pencipta mereka,
yang memberi mereka akal fikiran dan nikmat yang begitu banyak.
Mereka langsung melupakan semua itu.

Kerana itu, ada antara mereka yang akhirnya menggunakan ilmu
hanya untuk menghancurkan manusia lain. Malah ada yang
menafikan kewujudan Tuhan, seperti teori-teori sesat contohnya
teori Darwin yang menyatakan manusia berasal daripada keluarga
monyet. Sedangkan kita, umat Islam, tahu bahawa manusia pertama
yang dicipta Allah SWT ialah Nabi Adam AS. Baginda diturunkan ke
bumi, lalu berkembanglah manusia di atas muka bumi ini hinggalah
sekarang.

Teori-teori Darwin, Freud dan Marx menghasilkan penyelewengan
akidah, memalitkan manusia dengan perlakuan keji,
menggambarkan jiwa manusia sebagai jiwa yang penuh kekotoran,
dan menafikan kuasa Allah SWT.

Salah faham mereka terhadap agama Islam, dan pengalaman lalu
bersama gereja yang menindas, telah menyesatkan mereka. Bagi
mereka, Islam sama seperti agama gereja: tidak membenarkan
penganutnya menuntut ilmu dan mengekang perkembangan ilmu.
Padahal ini satu salah faham yang sangat besar.

Ruh Fardu

Islam benar-benar memuliakan ilmu, kerana ilmu itu sendiri satu
mukjizat yang Allah SWT turunkan kepada umat manusia. Bagi

Islam, ilmu ialah cahaya yang Allah berikan sebagai petunjuk untuk
menjalani kehidupan di atas muka bumi ini.

Lr/é% vﬂ\ﬂwJY\gth\yd\

“Sesungguhnya perumpamaan ulama di atas muka bumi adalah
seperti bintang-bintang yang dijadikan petunjuk oleh manusia di
daratan dan di lautan. Apabila bintang-bintang padam, maka
hampir-hampir orang yang mengambil petunjuk itu menjadi
sesat.” (Muhammad Qutb, Qabasat min ar-Rasul)

Ilmu juga ibarat jendela besar yang terbuka ke arah perkara yang
tidak kita ketahui, memberi kita suluhan dalam gelap. Ilmu jugalah
yang membimbing kita memahami dunia pada masa lalu, kini dan
akan datang.

Ketika kita keseorangan, ilmulah yang menjadi teman ketika senang
dan susah. Seperti yang kita sebut tadi, ilmu ialah pemberian Tuhan,
satu mukjizat untuk seluruh umat manusia. Apabila kita sebut
mukjizat, maknanya ilmu itu sangat berharga untuk kita.

Bagi umat Islam, dengan sebab-sebab di atas, kitalah yang paling
layak memuliakan dan mengagungkan ilmu. Agama kita telah
memfardukan ke atas setiap orang Islam untuk menuntutnya.

“Menuntut ilmu adalah wajib ke atas setiap Muslim.”
RIWAYAT IBNU MAJAH

Berbeza dengan gereja yang menghalang dan menindas bangsa

Eropah pada zaman gelap mereka dahulu, Islam memberi suluhan

dan mewajibkan setiap Muslim menuntut ilmu.

Muhammad Qutb menjelaskan tiga maksud “fardu” dalam hadis ini:

Pertama: Ia adalah kewajipan yang mesti ditunaikan oleh manusia.
Tidak boleh ditinggalkan disebabkan sibuk dengan perkara lain atau
ada halangan yang menghalang.

Kedua: Ia adalah kewajipan yang dilakukan oleh manusia kerana
Allah dan sebagai pengibadatan kepada-Nya. Dengan itu dia
melaksanakannya dengan amanah, bersih dan ikhlas.

Ketiga: Ia adalah amalan yang mendekatkan hamba kepada
Tuhannya. Setiap kali manusia melaksanakan kefarduan atau ibadat
ini, dia akan merasa hampir dengan Allah. Dengan itu keimanan dan
pergantungannya kepada Allah akan bertambah. Khusyuk dan rasa
cintanya terhadap Allah, perasaan reda serta kesyukurannya
terhadap nikmat-Nya akan bertambah.

Boleh kita katakan, kefarduan ini satu superpower yang kita namakan

Ruh Fardu. Ruh inilah enjin yang menggerakkan seorang Muslim

untuk bersungguh-sungguh menuntut ilmu, seperti para sahabat

pada zaman Rasulullah SAW.

Ruh fardu ini pula digerakkan oleh keimanan yang mendalam
kepada Allah SWT. Kerana itulah soal akidah kita letakkan sebagai
ciri pertama yang mesti ada dalam diri setiap kita.

Islam tidak pernah memisahkan dunia dan akhirat. Segala yang kita
lakukan sekarang ialah ibadah yang akan dipersembahkan sebagai
pemberat timbangan kebaikan kita di akhirat nanti.

Begitu juga dalam hal menuntut ilmu. Seperti yang kita tahu,
menuntut ilmu itu ibadah. Segala usaha yang kita curahkan dan
kajian yang kita lakukan, jika niatnya benar kerana Allah SWT dan
didorong oleh ruh fardu, ganjaran akhirat menanti kita semua.

Setiap ilmu yang dikaji dan dipelajari hanya akan menambah iman
kita kepada Allah SWT. Allah berfirman:

“Sesungguhnya pada kejadian langit dan bumi, dan pada
pertukaran malam dan siang, ada tanda-tanda (kekuasaan,
kebijaksanaan dan keluasan rahmat Allah) bagi orang-orang yang
berakal. Iaitu orang-orang yang menyebut dan mengingati Allah
semasa mereka berdiri dan duduk dan semasa mereka berbaring
mengiring, dan mereka pula memikirkan tentang kejadian langit
dan bumi (sambil berkata): Wahai Tuhan kami! Tidaklah Engkau
menjadikan benda-benda ini dengan sia-sia, Maha Suci Engkau,
maka peliharalah kami daripada azab api neraka.”

ALI 'IMRAN: 190-191

Di sini kita lihat, Islam tidak menghalang umatnya berfikir tentang
kejadian alam. Satu perkara penting: kita tidak lupa kepada Pencipta
alam. Setiap yang kita lakukan dalam menuntut ilmu akan

mendekatkan diri kita kepada Tuhan.

Igra”: Arahan Pertama

Dalam Surah al-’Alaq, Allah SWT menyuruh Nabi SAW membaca.
Arahan ini juga ditujukan kepada seluruh umat manusia.

P

“Bacalah dengan nama Tuhanmu yang menciptakan. Dia
menciptakan manusia daripada segumpal darah. Bacalah, dan
Tuhanmu Yang Maha Pemurah, yang mengajar manusia melalui
pena dan tulisan. Dia mengajarkan manusia apa yang tidak
diketahuinya.”

AL-ALAQ: 1-5

Inilah surah pertama yang diturunkan kepada Nabi SAW. Baginda
seorang yang buta huruf dan tidak tahu membaca. Tetapi arahan
pertama Allah SWT kepada Baginda ialah supaya membaca. Adakah
kita lihat Islam memisah-misahkan ilmu dan agama?

Tidak sama sekali!

Kerana itulah umat Islam mampu mencapai kemajuan dalam
pelbagai bidang. Dorongan kefarduan menjadikan mereka kreatif
dan kritis dalam kajian dan inovasi. Pelbagai teknologi dirintis dan

dicipta oleh mereka, yang akhirnya memberi manfaat besar kepada
manusia dari sudut ilmu dan kegunaan.

Tetapi sejak zaman kejatuhan umat Islam, beberapa siri peperangan
telah menyebabkan umat Islam kembali mundur ke belakang.

Contohnya serangan Mongol ke atas Kota Baghdad. Disebabkan
kelalaian pemimpin dan umat Islam ketika itu, khazanah ilmu umat
Islam akhirnya dicampak ke Sungai Tigris sehingga dakwat pada
tulisan-tulisan itu menghitamkan air sungai.

Baitul Hikmah di Baghdad dimusnahkan. Pada masa itu, kita
kehilangan banyak kajian ulama dalam pelbagai bidang. Begitulah
seterusnya, apabila tanah umat Islam terus-menerus dirobek dan
dijajah.

Jadi, tanggungjawab menaikkan semula kegemilangan ilmuwan
Islam terletak di atas bahu kita. Kerana ia fardu ke atas kita, kerana
Allah SWT memerintahkannya, dan kerana Rasulullah memintanya.

Tidak lain dan tidak bukan, untuk kebaikan umat Islam dan seluruh
umat manusia.

Di Mana Muslim dalam Senarai Nobel?

Pernahkah anda mendengar tentang Hadiah Nobel yang
dianugerahkan di Sweden dan Norway saban tahun? Ia anugerah
antarabangsa berprestij yang diberikan kepada sesiapa yang
mencapai kejayaan signifikan dalam beberapa bidang, antaranya:

1. Kimia

2. pizik

3 Fisiologi atau Perubatan
4. Keamanan
5. Ekonomi

6. Kesusasteraan

Pengiktirafan ini diberikan setiap tahun dalam bidang-bidang di
atas. Anugerah ini mula diberikan pada tahun 1901 atas wasiat Alfred
Nobel, yang mahu hartanya digunakan sebagai hadiah kepada
sesiapa yang memberi sumbangan penting kepada dunia melalui
penyelidikan mereka.

Sejak tahun itu hingga sekarang, Hadiah Nobel telah dianugerahkan
sebanyak 573 kali kepada 873 individu dan 23 organisasi yang berjasa
dalam bidang ilmu. Tetapi satu perkara yang boleh kita semua
muhasabah: tidak ramai penerima anugerah ini dalam kalangan

umat Islam.

Dari tahun 1990 hingga 2015, hanya kira-kira 2% daripada
keseluruhan penerima ialah Muslim. Hampir kesemua mereka pula
penerima anugerah keamanan. Ini perkara yang baik. Cuma timbul
persoalan: di manakah Muslim dalam bidang-bidang lain? Jika kita
lihat senarai panjang dari tahun 1901 hingga sekarang, kaum Yahudi,
Nasrani dan ateis menguasai bidang-bidang tersebut, walhal mereka

tidak beriman!

Kita memerlukan lebih ramai tokoh ilmu Muslim yang beriman. Kita
bukan mengatakan bahawa kita patut mengejar anugerah dunia ini.
Tetapi kita, sebagai Muslim, patut menjadi qudwah dan contoh
terbaik dalam bidang ilmu.

Kita tidak mengatakan kita mesti mendapat Hadiah Nobel. Yang
ingin kita ketengahkan ialah umat Islam patut menjadi tempat
rujukan, seperti tokoh-tokoh ilmuwan Islam pada zaman dahulu.

Kita patut mewarisi semangat dan kegigihan mereka dalam
menuntut ilmu, seperti sahabat-sahabat yang akan kita paparkan
kisah mereka mendalami ilmu, sehingga akhirnya menjadi rujukan
seluruh dunia.

Kisah Hero: Ugbah, Zaid, lbnu Mas'ud dan Ibnu
Abbas

Antara sahabat yang akan kita hayati kisahnya ialah Ugbah bin Amir
al-Juhani.

|
~| «KisAH HERO |

Ketika Rasulullah SAW tiba di Madinah bersama Abu Bakar as-
Siddiq, Ugbah berada di pinggir Madinah memberi makan

kambingnya, satu-satunya harta yang dimilikinya.

Apabila Rasulullah tiba, beliau segera bertemu dan berbaiah
dengan Rasulullah SAW. Keesokan harinya, beliau kembali
menjalankan tugasnya seperti biasa.

Tetapi beliau dan beberapa orang sahabatnya berasa gusar
kerana tidak berpeluang mendengar dan menimba ilmu
daripada Rasulullah SAW, disebabkan kesibukan menggembala

ternakan mereka.

Kerana itu, mereka bergilir-gilir menjaga kambing dan
mendengar ilmu daripada Rasulullah SAW. Keadaan itu
berlanjutan untuk beberapa ketika. Apabila sahabat-sahabatnya
pulang dari majlis Rasulullah SAW, mereka berkongsi ilmu
sesama mereka.

Sehinggalah pada suatu hari, Ugbah bermuhasabah lalu
berkata kepada dirinya: “Celakalah engkau! Adakah kerana
beberapa ekor kambing yang tidak menggemukkan dan tidak
mengkayakan, kamu mensia-siakan dirimu daripada
bersahabat dengan Rasulullah SAW? Kamu juga rugi tidak
mengambil kefahaman agama terus daripada mulut Baginda
tanpa perantaraan.”

Lalu beliau meninggalkan ternakannya dan pergi ke Madinah
untuk tinggal di masjid, dekat dengan Rasulullah SAW.

Tahukah kita apa yang berlaku kepadanya? Satu perkara yang tidak

dijangka: keputusan Ugbah itu akhirnya mengubah nasibnya. Beliau

menjadi antara ulama sahabat yang tersohor dan mahir dalam

bacaan al-Quran. Beliau juga seorang muqri, muhaddis dan faqih,

alim dalam ilmu pembahagian pusaka (faraid), seorang sasterawan,

petah berbicara dan penyair yang baik.

Seterusnya, sebagai pemuda dan remaja, mari kita lihat kisah Zaid

bin Thabit al-Ansari, yang tidak dibenarkan menyertai Perang Badar.

Kenapa?

|
~| KisAH HERO |

Kerana ketika itu umurnya masih muda dan beliau tidak

mendapat keizinan Rasulullah SAW untuk menyertai angkatan
Badar. Namun ini tidak melemahkan semangatnya. Kerana
tidak dapat menyertai medan jihad, beliau mencipta ruang dan
menjadi proaktif dalam bidang lain, iaitu bidang ilmu dan

hafalan.

Beliau diperkenalkan kepada Rasulullah SAW ketika sudah
menghafal 17 surah al-Quran. Bacaannya menarik perhatian
Rasulullah SAW, lalu Baginda mengarahkannya mempelajari
bahasa Ibrani dan Suryani. Zaid juga seorang penulis wahyu,

kerana beliau pandai menulis dan seorang yang cerdik.

Kita mahukan pemuda dan remaja seperti Zaid bin Thabit: proaktif
dan bijak menempatkan dirinya pada posisi yang sesuai. Yang lebih
penting untuk kita ambil iktibar ialah usahanya untuk membantu

agama Islam.

Kita mahukan pemuda dan remaja yang berusaha, yang pandai
menyesuaikan diri pada posisi yang diperlukan oleh agama ini.
Seorang tokoh Islam, Ata’ bin Abi Rabah, menasihati kita: “Wahai
anak-anakku, carilah ilmu. Kerana hanya dengan ilmu dan
pembelajaran, orang biasa menjadi hebat, yang bodoh menjadi bijak,
dan hamba menjadi lebih tinggi darjatnya daripada seorang raja.”

Kita memerlukan pemuda yang bersemangat tinggi seperti Abdullah
bin Mas’ud. Beliau berkata: “Dewmi Allah, tiada Tuhan selain-Nya, tiada
satu ayat al-Quran pun yang turun melainkan saya mengetahui di mana

ia diturunkan dan kenapa ia diturunkan. Jika saya mengetahui ada

seseorang yang lebih mengetahui al-Quran daripada saya dan dapat
ditemui, pasti saya akan menemuinya.”

Dorongan ruh fardu dalam menuntut ilmu menjadi bahan bakar
untuk mereka mengejar ilmu dan mengisi dada mereka dengannya.

Abdullah bin Abbas RA juga tidak kurang hebatnya dalam bidang
ilmu. Ketika Rasulullah SAW wafat, beliau berusia sekitar 10 tahun,
sebagaimana diriwayatkan dalam Sahih al-Bukhari. Walaupun
masih muda, beliau membesar menjadi seorang sahabat yang
terkenal dengan keluasan ilmu, khususnya dalam bidang tafsir al-
Quran dan hadis. Menurut pengiraan yang masyhur dalam sumber
biografi, beliau meriwayatkan sekitar 1,660 hadis. Sebahagian hadis
riwayatnya direkodkan dalam Sahih al-Bukhari dan Sahih Muslim.

Apabila ada sahabat Rasulullah SAW yang menyimpan hadis
daripada Baginda, beliau akan segera menemuinya untuk mendengar
hadis itu. Dalam menuntut ilmu, beliau akan mendatangi gurunya,
bukan menunggu ilmu itu disuap seperti kebanyakan kita. Beliau
berkata: “Saya lebih berhak untuk datang kepada tuan. Ilmu perlu
didatangi oleh penuntutnya, bukan ia yang datang kepada mereka.”

Tetapi realiti kita sekarang? Punggung cukup berat untuk diangkat
menuntut ilmu. Di dalam kelas, kita tidak fokus, tertidur, dan
berbual kosong dengan kawan sebelah. Lebih teruk lagi, kita sanggup
ponteng kelas dan tiada rasa tanggungjawab untuk mendapatkan
ilmu.

Amir bin Syurahbil pernah berkata:

“Jika ada seseorang yang mengembara dari Syria ke Yaman untuk
mendapatkan satu perkataan yang akan memberi manfaat untuk
masa depannya, maka perjalanannya bukanlah sia-sia.”

Ada antara kita yang tinggal berjauhan dengan ibu bapa, ada yang
menuntut ilmu di luar negara, merentas lautan dan berdikari semata-
mata kerana tuntutan ilmu. Apa yang ingin kita sama-sama ambil
ialah: semua usaha ini tidak sia-sia. Kita juga mengharapkan usaha
ini diredai Allah SWT dalam membantu meninggikan syiar Islam.

Hero limu: al-Biruni, ar-Razi dan limuwan
Malaysia

Ramai lagi tokoh dan hero kita dalam bidang ilmu, bukan sahaja
ilmu agama, malah juga sains dan cabang-cabang ilmu lain.

Antara nama yang boleh kita sebut ialah Abu Raihan Muhammad al-
Biruni. Beliau dilahirkan di sebuah tempat berhampiran Uzbekistan.
Beliau merupakan seorang sarjana Islam yang terkenal dalam
pelbagai bidang ilmu, termasuk perubatan, astronomi, matematik,
fizik, geografi dan sejarah. Antara kejayaan beliau dalam bidang-
bidang tersebut:

Astronomi

e Menemui tujuh cara untuk mengetahui arah utara dan selatan.
e Menggunakan kaedah matematik untuk menentukan musim.
e Menulis dan mengkaji tentang matahari dan gerhana.

e Mencipta beberapa alat dalam bidang astronomi.

Matematik

e Perintis dalam bidang sudut dan trigonometri.

e Memberi sumbangan besar dalam geometri.

Geologi dan geografi

e Menentukan ukuran lilitan bumi, serta mengkaji letusan geologi
dan metalurgi.

e Mengira dan mengukurlongitud dan latitud.

e Mencipta cara menentukan kedudukan relatif sesuatu tempat
dengan tempat lain.

Fizik
e Menentukan berat spesifik 18 unsur dan sebatian.

Ada kata-kata al-Biruni yang seharusnya sama-sama kita hayati:
“Segala pengalamanku dalam bidang astronomi dan geometri, dan
eksperimen dalam bidang fizik merungkaikan bahawa pasti ada satu
kuasa hebat yang menciptanya.”

Beliau tidak memisahkan agama dan ilmu. Malah, segala bidang
yang diceburinya semakin menambah cintanya kepada Allah SWT
dan agama Islam.

Dalam bidang perubatan, kita sangat perlu menyebut satu nama
masyhur yang kajiannya mendapat pujian seluruh dunia: Abu Bakar
Muhammad bin Zakariyya ar-Razi. Beliau menulis dan membuat
kajian tentang penyakit berjangkit seperti cacar (smallpox) dan
campak (measles). Malah, kajiannya telah digunakan oleh
Pertubuhan Kesihatan Sedunia (WHO). Sebenarnya, jika Hadiah

Nobel wujud pada zaman itu, mungkin sebahagian besar
pengiktirafannya akan diberikan kepada mereka yang menyumbang
dalam bidang ilmu ini. Tetapi yang mereka kejar bukan anugerah
manusia, tetapi reda Allah semata-mata. Inilah sikap utama yang
perlu ada dalam diri kita semua.

Yang terbaru, beberapa hero umat telah menjadi kebanggaan kita
semua apabila dinobatkan sebagai antara “Minda Paling
Berpengaruh di Dunia 2015” oleh Thomson Reuters. Prof. Datuk Ir.
Dr. Wan Ramli Wan Daud dan Prof. Dr. Siti Kartom Kamarudin
disenaraikan atas kejayaan mereka dalam bidang tenaga hidrogen
dan sel bahan api. Umat Islam sentiasa boleh dan mampu mengecap
lebih banyak kejayaan dan memberi impak kepada dunia dalam
segala bidang, termasuk bidang ilmu.

Kita memerlukan kepakaran bukan sahaja dalam bidang agama.
Malah dalam bidang sastera, perubatan, matematik, geologi, fizik,
kimia, sosiologi, teknologi dan reka cipta, robotik dan banyak lagi.
Kita mampu menjuarai setiap satunya. Umat Islam lebih layak
menguasai bidang-bidang ini kerana kita pernah menjadi

perintisnya.

Maka sama-sama kita lontarkan cabaran kepada diri sendiri untuk
memandang lebih jauh ke hadapan dalam apa jua bidang yang kita
ceburi.

LUAS PENGETAHUAN

Tiga limu Wajib

Tetapi sebelum itu, Sheikh Mustafa Masyhur telah menggariskan

beberapa jenis ilmu yang wajib dipelajari oleh kita semua untuk

mendepani dunia yang mencabar pada masa ini.

Thaqafah al-Fikr merangkumi tiga aspek utama.

Aspek pertama: Pengenalan yang salim dan sempurna tentang Islam
yang membolehkan dia melaksanakan Islam dengan pelaksanaan
yang betul dan sejahtera ke atas dirinya, lantas melayakkannya
menyampaikan Islam itu dengan baik kepada orang lain. Dia
melaksana dan menyampaikannya dengan menyeluruh, kemurnian
dan kejatiannya.

Aspek kedua: Dia mesti mengetahui keadaan dunia Islam dahulu dan
sekarang, mengenali musuh-musuh Islam dan mengetahui semua
cara dan tindak-tanduk mereka. Dia mesti mengetahui peristiwa-
peristiwa yang sedang terjadi dan yang mempengaruhi muslimin
daridekat atau darijauh. Dia mesti mengetahui siapa golongan yang
bekerja di bidang dakwah Islam, mengetahui kecenderungan dan
cara-cara kerja mereka, bagaimana bentuk tolong-menolong yang
perlu dibuat bersama mereka dan lain-lain perkara yang lazim bagi
orang-orang yang tampil di hadapan dalam bidang amal Islami.

Aspek ketiga: Memperbaiki pengkhususan dalam pelbagai lapangan
yang berkaitan dengan urusan kehidupan seperti kedoktoran,
kejuruteraan, pertanian, perniagaan, perindustrian dan lain-lain
lagi. Maka tidak boleh tidak, seorang insan yang berakidah mesti
berusaha memperbaiki dan menguasai bidang profesional supaya
dia mendapat tempat dalam masyarakat dan dapat mengisi tempat-
tempat kosong tatkala kita membangun dan menegakkan daulah

LUAS PENGETAHUAN

Islam. Patut kita sebutkan di sini bahawa sebahagian besar daripada
ilmu pengetahuan moden ini telah diasaskan ulama dan
cendekiawan Islam di zaman dahulu, kerana agama kita mendorong
kita mencariilmu dan belajar dengannya dan dapat
menghubungkan ilmu dengan al-Khaliq, Allah SWT.

Cukup sekadar ini sahaja.

BAB 5

Tubuh Badan yang
Kuat dan Sihat

Mukmin yang Kuat

Untuk menjadi seorang hero umat, kita hendaklah

mempunyai... tubuh badan yang kuat dan sihat.




Hero Boroi?

Di sini, mari kita cuba berfantasi bersama hero-hero rekaan ciptaan
Barat yang disebut sebelum ini. Sama-sama kita bayangkan satu per
satu hero yang mereka cipta. Berapa ramai antara mereka yang
tubuh badannya tidak sihat?

Anda boleh faham sendiri apa yang dimaksudkan dengan tidak sihat.
Tidak ramai hero rekaan yang perutnya boroi ke hadapan, berlari
macam berjalan, dan staminanya cukup-cukup makan sahaja.

Itulah gambarannya.

Kalau itulah ciri-ciri superhero ciptaan mereka, hero itu hanya akan
menjadi bahan gurauan. Biasanya hero yang dibayangkan berbadan
sado, ototnya berketul-ketul. Stamina? Tak perlu cerita, cukup untuk
pusing satu dunia.

Dengan ciri-ciri ini, mereka mampu menjalankan tugas dengan
pantas. Musuh dikalahkan dengan mudah. Pencuri, perompak,
pembunuh, semuanya kalah. Tugas polis menangkap penjahat pun
jadi ringan. Maka amanlah dunia.

Inilah superhero seperti yang digambarkan oleh media Barat dalam
filem-filem mereka, dan dalam drama-drama yang selalu kita tonton
sambil membazir masa. Kita pula berangan-angan untuk
menyelamatkan dunia seperti mereka.

TETAPI!

Ketika kita sedang menonton drama hero pujaan, sepinggan nasi di
tangan, tak cukup, tambah lagi. Kemudian disambung pula dengan

jajan, dan air gas jenama Pepsi atau Coca-Cola 1.5 liter sentiasa
menjadi teman.

Tanpa sedar, dalam keseronokan berangan-angan, kita hanya duduk
menghadap skrin berjam-jam. Tiada anggota badan yang
digerakkan. Otot yang paling kuat bersenam pun hanyalah otot
mengunyah gula-gula getah.

Alahai pemuda sekarang. Macam mana nak jadi hero umat? Badan
tak aktif, selalu beralasan untuk tidak bersenam, sedangkan masa
lapang sangat banyak untuk dimanfaatkan.

Perlukah Badan Sado?

Perlukah kita berbadan sado seperti superhero pujaan kita?

Wajibkah kita mempunyai otot berketul-ketul sampai baju macam
nak pecah?

Kenapa Imam Hassan al-Banna meletakkan ciri ini untuk menjadi
hero umat?

Dalam sebuah hadis, Nabi SAW bersabda:

oo - B 2, bo. & ofo

“Mukmin yang kuat lebih baik dan lebih dicintai Allah SWT

daripada mukmin yang lemah.”
RIWAYAT MUSLIM

Kita ingat tak apa peranan yang Allah SWT letakkan di atas bahu
setiap mukmin? Allah SWT mahu kita menjadi hamba-Nya yang taat
beribadah, memakmurkan muka bumi ini, dan menyampaikan
risalah Islam kepada seluruh umat manusia.

Dalam usaha memenuhi tuntutan sebagai hamba Allah SWT, kita
perlu mempunyai tubuh badan yang sihat dan kuat. Seorang
mukmin tidak diwajibkan berotot dan berbadan “berketak-ketak”
seperti superhero dalam filem fiksyen.

Sebenarnya, cukuplah kita mempunyai tubuh badan yang boleh
berfungsi dengan baik untuk mencapai matlamat kita sebagai hamba
Allah SWT. Sado atau tidak, bukan itu isunya. Yang kita mahukan
ialah tubuh yang kuat, sihat dan berstamina untuk agama ini.

Dalam hadis di atas, Allah SWT suka jika kita menjadi hamba yang
sihat wal ‘afiat, lebih daripada hamba yang lemah longlai. Kenapa
Allah suka?

Tidak lain tidak bukan, kerana hamba yang kuat mampu dan mudah
menunaikan ibadah: senang untuk solat, tahan berpuasa, boleh
keluar kepada masyarakat untuk menjalankan kerja-kerja dakwah
dan lain-lain lagi.

Kekuatan tubuh badan menjadi asbab untuk kita lebih mudah
mencari dan mencapai kecintaan Allah SWT. Berbanding mereka
yang lemah tubuh badan, sukar bergerak untuk menunaikan
tanggungjawab kepada Allah SWT, malah terpaksa menyusahkan

orang lain untuk membantu mereka.

Maksud di sini bukanlah mereka yang memang mempunyai penyakit
yang menyebabkan mereka begitu. Tetapi untuk kita yang tubuh

badannya sempurna, namun culas menjaga kesihatan, sehingga yang
tidak berpenyakit pun menjemput penyakit datang.

Jujurnya, di negara kita Malaysia yang tercinta, disebabkan beberapa
faktor, kita disenaraikan antara negara yang mempunyai kadar
obesiti yang tinggi.

Mana tidaknya? Malaysia ibarat syurga makanan bagi peminatnya.
Semua jenis makanan daripada pelbagai bangsa boleh didapati di
sini. Sebut sahaja: masakan Melayu, Cina, India, Jawa, Minang dan

lain-lain, semuanya ada.

Ditambah pula dengan gaya hidup yang tidak sihat dan kesibukan
bekerja, belajar dan sebagainya, kita jarang meluangkan masa untuk
beriadah, berjoging dan bersukan.

Sedarlah semua, tubuh badan yang sihat ialah satu keperluan untuk
membawa risalah Islam ini! Tubuh badan yang sihat bukan sekadar
untuk mengelakkan penyakit dan kelihatan cantik. Tujuan yang
lebih mulia ialah untuk memudahkan kita beribadah dan
berdakwah, menyeru manusia kepada Allah SWT. Kita ialah tentera
Allah SWT.

Kita Tentera Allah

Setiap negara mempunyai kekuatan tentera masing-masing. Tidak
semua orang boleh menjadi tentera. Mungkin kerana pengambilan
dalam jumlah tertentu, setiap negara mempunyai kuota tentera
mengikut keperluan masing-masing.

Secara umum, tugas tentera ialah mempertahankan negara daripada
anasir luar. Tugas mereka ialah berkorban jiwa dan raga untuk
mempertahankan kedaulatan negara daripada musuh yang

mengancam.

Sesiapa yang pernah menjalani kursus kemasukan dan pemilihan
tentera pasti tahu, menjadi pegawai tentera bukan mudah.
Pemilihannya sangat ketat. Ujian ketahanan diri, fizikal dan mental
dijalankan untuk memilih jiwa-jiwa kuat yang mampu menghadapi
apajua cabaran dan dugaan selepas berjaya dalam kursus pemilihan.
Yang mereka mahukan ialah yang terbaik daripada kalangan yang
terbaik.

Begitu juga di sisi Allah SWT. Kita mesti faham bahawa kita tentera
Allah SWT, walaupun kita tidak memakai baju celoreng hijau dan
memegang senjata. Tetapi persediaan dan keupayaan jiwa serta
fizikal kita hendaklah seperti mereka.

Kita tidak tahu bila musuh-musuh Allah akan menyerang. Maka kita
perlu bersedia. Malah, dalam waktu aman ini pun, kita memerlukan
tubuh badan dan kekuatan fizikal yang sihat supaya dapat
menjalankan tugas dakwah seperti biasa.

Allah SWT berfirman:

“Dan sediakanlah untuk menentang mereka (musuh yang
menceroboh) segala jenis kekuatan yang dapat kamu sediakan dan
dari pasukan-pasukan berkuda yang lengkap sedia, untuk
menggerunkan dengan persediaan itu musuh Allah dan musuh
kamu...”

AL-ANFAL: GO

Kita mesti ingat, tugas mempertahankan agama, bangsa dan negara
bukan terletak pada abang-abang tentera berbaju hijau sahaja. Tugas
itu juga terletak pada diri kita, yang sama-sama mencintai semua ini.

Semua hero umat memerlukan tubuh badan yang sihat, seperti yang
Allah SWT kisahkan dalam al-Quran tentang Talut:

“Sesungguhnya Allah telah memilihnya (Talut) menjadi raja kamu,
dan telah mengurniakannya kelebihan dalam lapangan ilmu
pengetahuan dan kegagahan tubuh badan...”
AL-BAQARAH: 247

Islam dan Kesihatan

Tubuh badan kita milik Allah SWT. Nikmat yang Allah SWT
kurniakan ini perlu kita pelihara dengan baik, seperti sabda Baginda
SAW:

“Sesungguhnya tubuhmu ada hak ke atasmu (yang perlu engkau
tunaikan).”

Islam amat menitikberatkan pemakanan dan kesihatan, dan
menganjurkan seluruh umat Islam bersederhana dalam mengambil
makanan.

“Kita adalah kaum yang tidak makan kecuali ketika lapar, dan
apabila makan, kita tidak sampai kenyang.”

Imam Hassan menerangkan dalam risalah Menuju Sinar Cahaya
bahawa Rasulullah SAW sangat menitikberatkan soal kesihatan.
Baginda melarang kencing dan membuang air besar di tempat air
bertakung.

Pernah juga suatu ketika umat Islam dilanda wabak taun, dan
Baginda SAW mengisytiharkan kuarantin di kawasan tersebut. Tiada

penduduk yang dibenarkan keluar masuk kawasan itu.

Satu sudut yang amat penting bagi kesihatan ialah penglibatan kita
sebagai pemuda dalam aktiviti sukan dan senaman seperti
memanah, berenang, menunggang kuda dan berlari.

uﬂﬁj}i}ﬁ\%pw

“Sesiapa yang mengetahui cara memanah atau melontar kemudian
meninggalkannya, dia bukan daripada kalangan kami.”

Baginda SAW melarang dengan keras sikap suka duduk diam di
rumah tanpa berbuat apa-apa untuk kesihatan tubuh badan sendiri.
Malah Baginda tidak suka jika ada antara kita yang hanya fokus

beribadah di dalam rumah sahaja. Agama Islam mengajar kita
melakukan semua perkara secara bersederhana.

Kisah Hero: Shuhaib, Abu Tholhah dan Musa
bin Nusair

Jika kita lihat kisah para sahabat, kebanyakan mereka mempunyai
tubuh badan yang kuat dan dilengkapi kebolehan serta bakat
tertentu seperti memanah. Inilah yang berlaku dalam kisah Shuhaib
ar-Rumi.

Di sini kita akan lihat, dengan kebolehannya memanah, beliau
mampu menggetarkan hati musuh-musuh agama. Dengan kelebihan
itu, beliau mampu mempertahankan akidahnya dan dapat berhijrah
ke Kota Madinah.

Kita pernah bercerita sebelum ini bagaimana beliau dikejar oleh
pemuda Quraisy setelah mereka mendapati beliau hilang ketika
mereka tertidur.

|
~| «KisaH HERO |

Apabila Shuhaib merasakan kedatangan mereka dan

kedudukan mereka yang semakin hampir, beliau berdiri di satu
tempat yang tinggi sambil mengeluarkan anak panahnya seraya

mengancam:

“Wahai sekalian Quraisy, demi Allah kamu telah tahu, aku
adalah antara orang yang paling pandai memanah dan paling

tepat panahannya...

Demi Allah, kamu tidak akan sampai kepadaku sehinggalah
semua anak panah ini habis. Setiap batang anak panah ini pasti
membunuh seorang daripada kamu.

Setelah itu, aku akan memerangi kamu dengan pedang yang

ada di tanganku ini.”

Begitulah ancaman Shuhaib. Ada seorang lagi sahabat Rasulullah
SAW yang tidak kurang hebatnya.

1
~| KisAH HERO

Kisah ini berlaku dalam Perang Uhud. Baginda SAW diserang
dari pelbagai sudut dan arah. Kerana cintanya kepada Baginda,
Abu Tholhah berdiri di hadapan Rasulullah SAW, menjadi
pelindung dan perisai Baginda.

Kemudian beliau mengambil anak panah, meletakkannya pada
busur, dan membunuh ramai musuh di medan Uhud. Beliau
terus melindungi Nabi SAW sehingga tiga batang busurnya

patah.

Satu lagi kisah hero Islam yang hebat. Kita semua sepatutnya berasa
malu dengan tokoh ini. Siapakah beliau? Beliau penakluk yang
menyebarkan agama Islam bersama Tariq bin Ziyad hingga ke

Sepanyol. Beliau ialah Musa bin Nusair. Pada suatu hari, beliau
berbicara dengan khalifah pada masa itu.

1
~| KisAH HERO

“Siapa yang kamu cari ketika kamu dalam kesusahan?” tanya
Khalifah.

Beliau menjawab: “Saya meletakkan kepercayaan kepada Allah
SWT dan menyerahkan diri kepada-Nya.”

Khalifah bertanya lagi: “Adakah kamu menggunakan tembok
yang tinggi atau parit untuk melindungi diri kamu dan tentera

kamu?”
Musa menjawab tidak.

Akhir sekali, Khalifah bertanya: “Sepanjang peperangan kamu

dengan musuh, pernahkah kamu kalah?”

Cuba teka, apa jawapannya?

|
KISAH HERO

“Tidak, wahai Khalifah, dari umurku 40 hingga 80 tahun.”

Kalau umur kita sekarang 80 tahun, mungkin ramai antara kita yang

nak angkat penyapu untuk mengemas rumah pun sudah tidak
mampu. Tetapi Musa bin Nusair mampu berperang pada usia yang
boleh dikatakan sudah tiba masanya untuk merajinkan diri ke masjid
dan beribadah.

Lihat pula umur persaraan dalam angkatan tentera sesebuah negara.
Biasanya pada umur 50 hingga 60 tahun kita sudah bersara. Kita
tidak lagi ditempatkan di perbatasan dan medan perang.

Apa yang kita mahu ambil daripada kisah Musa ini ialah: bagaimana
seseorang yang sudah lanjut usia mampu pergi berperang, membuka
negara-negara asing dan menyebarkan hidayah Islam kepada orang
ramai?

Bukankah tugas ini memerlukan tubuh badan yang sihat dan kuat?
Kadang-kadang kita, pemuda dalam lingkungan 20 hingga 30 tahun,
bermain bola sepak di padang pun hanya bertahan 15 minit.

Belum lagi jika tiba-tiba negara memerlukan kita menabur bakti
untuk mempertahankan negara sekiranya berlaku sesuatu yang
buruk.

Selain memanah, berenang dan sukan-sukan lain yang dianjurkan
Rasulullah SAW, alangkah baiknya jika kita juga mempersiapkan diri
dengan seni mempertahankan diri seperti silat, taekwondo, kung fu

atau yang seumpamanya.

Dengan mengikuti latihan seni mempertahankan diri, tubuh badan
kita akan mendapat manfaat, dan kemahiran itu juga boleh
digunakan untuk keselamatan diri.

Pesanan Imam Hassan al-Banna

Akhir sekali, untuk ciri kelima ini, kita hayati saranan Imam Hassan
al-Banna kepada kita semua:

Anda hendaklah melakukan pemeriksaan perubatan yang
menyeluruh dan berusaha merawat segala penyakit yang ada
pada diri anda. Anda hendaklah mengambil berat aspek
kekuatan dan penjagaan badan, serta jauhkanlah diri daripada
segala punca yang melemahkan tubuh badan.

Anda hendaklah menjauhi tabiat mengambil minuman kopi,

teh atau minuman perangsang secara berlebihan. Janganlah

anda minum minuman seperti ini kecuali jika perlu, dan jauhi
sama sekali tabiat merokok.

Anda hendaklah menjauhi sama sekali semua minuman arak,
minuman yang memabukkan dan yang mengkhayalkan,
walau apa jenis sekalipun.

BAB 6

Berdiri atas Kaki
Sendiri
Dari Mengharap kepada Diharap

Untuk menjadi seorang hero umat, kita hendaklah

mempunyai... Sifat berdiri atas kaki sendiri.




Zaman Serba Mengharap

Inilah ciri yang wajib ada dalam diri kita, terutamanya kita yang
hidup dalam zaman serba mengharap ini. Apa yang kita maksudkan
dengan zaman serba mengharap? Salahkah kita bergantung kepada
orang lain?

Mengharap yang kita maksudkan di sini bukanlah pengharapan
yang kita letakkan kepada Allah SWT, iaitu berdoa dan meminta
kepada-Nya dengan penuh khusyuk dan kesungguhan. Bukan...

Pengharapan seperti itu tidak salah, kerana kita memang disuruh
berdoa dan sentiasa meminta kepada Tuhan yang menciptakan kita.
Dalam erti kata lain, kita tidak meletakkan pengharapan kepada
selain Allah SWT.

Kita juga tidak meletakkan pengharapan kepada orang yang
mengingkari dan menyekutukan Allah SWT. Dengan kata lain, “kita
tidak perlu terlalu berharap kepada musuh-musuh Allah.”

Zaman serba mengharap yang kita maksudkan ialah apabila kita
selalu, dan terlalu, menempel pada mereka yang bergelar makhluk,
lebih-lebih lagi makhluk dari negara Barat. Sepatutnya keadaan yang
berlaku adalah sebaliknya: merekalah yang patut bergantung harap
kepada kita.

Mesti kita rasa pelik. Kenapa tidak boleh bergantung harap pada
Barat? Dan kenapa pula mereka yang perlu bergantung pada kita?

Persoalan ini tidak mudah dijawab. Soalan pertama tadi
memerlukan pembacaan lebih tentang salah satu ilmu yang

dinyatakan oleh Sheikh Mustafa Masyhur dalam bab Luas
Pengetahuan.

Iaitu ilmu untuk mengenal musuh Islam: tujuan mereka melakukan
sesuatu, tujuan mereka mencipta sesuatu, tujuan mereka menjajah
sesebuah negara. Semua ini perlu kita perbanyakkan bacaan dan kaji
secara mendalam.

Secara umum, apa yang boleh kita ambil ialah segala yang mereka
lakukan di dunia ini bukan berdasarkan iman. Jika sesuatu
dilakukan bukan atas dasar iman, timbul satu persoalan: atas dasar

apa mereka melakukannya?
Jawapannya tidak lain dan tidak bukan: nafsu semata-mata.

Mereka bekerja bukan atas dorongan keimanan, tetapi hawa nafsu
semata-mata. Segala pekerjaan dan projek yang dilakukan hanya
menjauhkan diri mereka daripada Allah SWT.

Mereka memilih untuk menyekutukan Allah SWT. Mereka mahu
menafikan adanya Tuhan. Lebih teruk lagi, ada yang mahu menjadi
hakim dan penguasa mutlak di atas muka bumi, seperti Firaun suatu
masa dahulu, sehinggalah Allah menunjukkan kekuasaan-Nya lalu
menenggelamkannya di Laut Merah.

Adakah golongan seperti ini yang kita mahu harapkan? Bukankah
sepatutnya mereka yang berharap kepada kita?

Bukankah kita yang patut memberi harapan kepada mereka dan
membawa mereka dari kegelapan ke arah cahaya, menjadikan
kemajuan dalam segala sudut sebagai wasilah untuk mendekatkan
diri kepada Allah SWT? Hakikat yang berlaku sekarang adalah
sebaliknya.

Suatu masa dahulu, kitalah umat yang menghulurkan tangan
membawa panji hidayah kepada umat manusia. Membawa mereka
yang sesat ke arah kebenaran. Itulah kita suatu masa dahulu.

Islam telah membina peradaban agung berteraskan keimanan yang
mulia. Syahadah yang mengagungkan Allah SWT telah membawa
kita ke arah pembangunan tamadun yang gemilang dalam segala
aspek.

Sehingga kita menjadi qudwah dan contoh teladan kepada seluruh
umat manusia. Nama-nama hero yang telah kita sebut dalam bab-bab
sebelum ini melonjakkan umat Islam ke peringkat yang tinggi dan

dikagumi umat seantero dunia.

Segala kejayaan yang mereka capai menjadi rujukan kepada semua.
Tetapi ini cuma kisah silam, sejarah yang berlaku beratus tahun yang
lalu. Kini peradaban itu telah hilang. Peradaban mulia yang terang
telah diselubungi peradaban Barat yang gelap.

Empat Sudut Kita Bergantung

Kita akan cuba kupas satu per satu sudut yang sering membuatkan
kita menempel dan mengharap pada Barat.

1. EKonomi

Dalam sudut ini, mudah untuk kita lihat siapa yang mengawal
ekonomi dunia. Dalam bahasa yang mudah difahami: siapa
sebenarnya yang banyak mencipta peluang pekerjaan? Contohnya
francais makanan KFC.

Ke mana pula mereka menyalurkan keuntungan itu? Adakah untuk
kesejahteraan manusia sejagat, atau untuk memenuhkan periuk nasi
yang sudah melimpah ruah? Malah keuntungan ini sebenarnya
digunakan untuk merosakkan dan membunuh nyawa yang tidak
bersalah.

2. Pendidikan

Dalam sudut ini, jelas sekali: sistem pendidikan apa yang telah kita
ambil dan terapkan dalam minda pelajar kita? Adakah sistem
pendidikan ini berteraskan apa yang dianjurkan Rasulullah SAW?
Adakah ia selari dengan ajaran Islam?

Adakah sistem pendidikan sekarang, yang kebanyakannya diceduk
dari Barat, membawa kepada pembinaan Muslim yang benar-benar
berkualiti? Pernahkah kita mendengar tentang sistem pendidikan
sekular dan yang seangkatan dengannya?

3. Sains dan Teknologi

Cuba kita sama-sama kira. Di dunia ini ada lebih kurang 190 buah
negara yang diiktiraf. Daripada jumlah itu, kira-kira 50 buah negara
majoriti penduduknya Muslim.

Daripada negara-negara itu, pada pendapat anda, berapa buah
negara Islam yang menghasilkan kereta jenama sendiri seperti
Proton di Malaysia?

Boleh kita katakan, tiada satu pun negara Muslim yang mencapai
status negara maju seperti Amerika, Jerman, Jepun dan lain-lain.
Kita ketinggalan dalam banyak perkara dalam aspek ini. Bukan tiada
langsung, tetapi terlalu sedikit jumlahnya. Lihat isu terbaru pada
awal tahun 2016 yang melibatkan sejenis virus bernama Zika. Cantik

namanya, tetapi berbahaya kepada dunia dan seisinya. Virus bawaan
nyamuk Aedes ini dikatakan memberi kesan kepada bayi yang baru
lahir. Otak bayi mengecil, dan ini boleh merencatkan tumbesaran
mereka. Yang memburukkan keadaan, masih tiada vaksin di
pasaran. Dalam hal ini, kita sering menempel pada saintis-saintis
Barat untuk mencari penawarnya. Sedangkan kita mampu menjadi
seperti mereka.

Begitu juga dalam penciptaan dron kalis perlanggaran (collision-proof
drone) yang boleh digunakan dalam misi menyelamat. Dron itu
berkeupayaan menjalankan misi sukar seperti di dalam bangunan
terbakar, gaung yang dalam dan sebagainya.

Bagaimana otak mereka mampu berfikir untuk memajukan diri dan
teknologi mereka ke arah yang lebih baik? Otak kita tidak kurang
hebatnya. Daripada menggunakan kreativiti dan kebolehan berfikir
untuk mengubah suai motor rempit, lebih baik kita gunakan otak itu

untuk menyelamatkan manusia.

Antara teknologi lain yang sedang mereka kejar ialah penciptaan
kereta solar yang lebih cekap untuk digunakan di jalan raya, iaitu
kereta yang menggunakan sumber tenaga selain minyak mentah.

Bukan tiada inisiatif daripada umat Islam. Jika benar kenderaan
mampu digerakkan dengan air, teruskanlah kajian itu. Semoga
usaha itu memberi manfaat kepada umat.

4. Ketenteraan

Sebenarnya, dalam zaman serba kompleks ini, aspek ketenteraan
amat penting untuk dititikberatkan. Setakat ini, tidak banyak negara

Islam yang menghasilkan ketumbukan tentera dan aset ketenteraan
daripada model sendiri.

Misalnya jet pejuang, kapal selam, kereta kebal dan persenjataan;
banyak yang diimport dari luar. Benar, beberapa aspek seperti
penyelidikan dan pembangunan (research and development) pasti
memerlukan kestabilan kewangan. Atas sebab inilah kita
memerlukan ahli ekonomi dan usahawan Muslim untuk membantu
merealisasikan cita-cita ini.

Adakah kita mahu terus berharap mereka menjual model yang cikai-
cikai kepada kita, sedangkan model yang lebih baik mereka simpan

kemas dan rapi?

Jadi, sebenarnya banyak lagi sudut yang memerlukan kita berdiri di
atas kaki sendiri dan melaksanakannya dengan bersungguh-
sungguh. Rasulullah SAW menyebut bahawa Allah SWT suka jika
umatnya melakukan sesuatu pekerjaan dengan tekun dan
bersungguh-sungguh.

“Sesungguhnya Allah suka apabila seseorang daripada kamu
melakukan sesuatu pekerjaan, dia melakukannya dengan tekun
(bersungguh-sungguh).”

Terpulang kepada kita: mahu terus mengharap kepada kuasa-kuasa
Barat yang tidak akan pernah reda dengan umat Islam, atau bangkit
dengan kekuatan sendiri dan membina semula peradaban Islam
seperti yang dilakukan hero-hero kita terdahulu.

Rasulullah SAW dan para sahabat membina peradaban ini daripada
sebuah masyarakat kosong yang tiada nilai. Musyrikin Mekah pada
masa itu tinggal di padang pasir dan dipandang rendah oleh kuasa
besar dunia seperti Rom dan Parsi. Tidak terlintas pun dalam fikiran
kuasa-kuasa besar itu bahawa masyarakat Arab yang serba jahiliah
ini akan bangkit menjadi umat yang kuat dan maju dalam segenap
aspek: rohani, fizikal dan material.

Umat Islam terdahulu telah menunjukkan jalan terbaik untuk
membina umat Islam yang gemilang. Jalan dan caranya sudah ada.
Terpulang kepada kita sama ada mahu mengambilnya atau
menolaknya.

Kisah Hero: Abcdur Rahman bin Auf, “Tunjukkan
Saya di Mana Pasar”

Antara ramai hero yang ada, mari kita lihat kehebatan seorang
sahabat bernama Abdur Rahman bin Auf. Semua orang tahu
kelebihannya dalam bidang perniagaan.

|
~| KisAH HERO |

Ketika beliau berhijrah ke Kota Madinah, seorang sahabat

Ansar menawarkan hartanya kepada beliau. Tetapi beliau
menolak dan berkata: “Semoga Allah memberkati keluarga dan

harta kamu, tetapi tunjukkan saya di mana pasar.”

Beliau pergi ke pasar dan berjaya memperoleh keuntungan,
sehingga mampu menjadi penyumbang utama dalam setiap

peperangan yang dilalui umat Islam.

Kisah Hero: Uthman bin Affan dan Perigi

Ada juga satu kisah tentang perigi yang dimonopoli oleh seorang
Yahudi.

|
~| «KisAH HERO |

Uthman bin Affan ingin membeli perigi itu. Yahudi itu

membenarkannya dengan syarat mereka bergilir-gilir

mengambil air.

Rancangannya ialah supaya tidak semua keuntungan jatuh ke
tangan umat Islam. Tetapi tindakan ini memberi Uthman idea
yang bernas: beliau memberikan air secara percuma apabila
tiba gilirannya.

Akibatnya, tiada orang yang mahu mengambil atau membeli air
daripada Yahudi itu apabila tiba gilirannya, sehinggalah dia
menyerahkan keseluruhan perigi itu kepada Uthman bin Affan
RA.

Mahu atau tidak, kita mesti menjadi seperti ini.

Apa yang Boleh Kita Lakukan

Dalam aspek ekonomi, kita perlu berusaha dan bijak bersaing
dengan kuasa-kuasa besar ekonomi dunia. Kita juga perlu bersaing
dengan syarikat-syarikat kapitalis yang hanya tahu mengaut
keuntungan untuk diri mereka.

Seperti saranan Imam Hassan al-Banna:

Anda hendaklah menggunakan kekayaan umat Islam dengan
cara menggalakkan sektor perusahaan dan prasarana
ekonomi Islam.

Anda hendaklah memastikan tiada satu sen pun wang anda

yang jatuh ke tangan bukan Islam dalam apa jua keadaan

sekalipun.

Anda hendaklah hanya memakai dan memakan hasil buatan
negara Islam.

Dalam aspek pendidikan, contohilah tarbiah Rasulullah SAW.
Pendidikan yang perlu diutamakan ialah pendidikan agama.
Kemudian, dorongan ruh fardu yang kita fahami sebelum ini akan
menyebabkan kita menguasai ilmu-ilmu dunia dan memajukan umat
Islam serta seluruh manusia.

Dalam aspek sains dan teknologi, pemuda kita mempunyai daya
kreativiti yang tinggi untuk mencipta dan berinovasi. Mudahnya,

bayangkan permasalahan umat manusia dan cuba selesaikannya
dengan mencipta teknologi yang memudahkan urusan, seperti yang
dilakukan oleh Barat. Kita memerlukan ahli perubatan, ahli farmasi
dan saintis Muslim.

Kita pernah mengkaji penggunaan air sebagai sumber tenaga
alternatif untuk menggerakkan kenderaan. Maka lakukanlah kajian
yang lebih mendalam. Jika mereka fokus pada tenaga solar, kita
fokus pada tenaga hidro.

Dalam aspek ketenteraan, siapa lagi kalau bukan kita yang akan
mencipta alat-alat peperangan, seperti umat Islam dahulu pernah
mencipta lastik gergasi (catapult) yang menghancurkan dinding-

dinding ego tamadun Barat.

Berdikari yang Sebenar

Sifat berdikari yang kita maksudkan lebih luas dan menyeluruh.
Bukan sekadar meninggalkan mak ayah jauh di perantauan dan
hidup sendiri. Bukan sekadar boleh membasuh baju sendiri. Ia jauh
lebih besar daripada itu. Berdikari dan berdiri atas kaki sendiri yang
kita maksudkan ialah bebas daripada bergantung harap kepada
orang lain dalam segala bidang, sama ada yang telah kita sebut atau
yang tidak disebut.

Umat Islam mesti menjadi yang terbaik dalam semua perkara.

Umat Islam sentiasa boleh.

Disiplin dan Misi
Seorang Hero

Bab 7 - Melawan Hawa Nafsu
Bab 8 - Memelihara Waktu dan Tersusun Urusan

Bab 9 - Bermanfaat untuk Orang Lain



BAB 7

duiil ~glye

Melawan Hawa Narsu
Dunia di Tangan, Bukan di Hati

Untuk menjadi seorang hero umat, kita hendaklah mampu...

melawan hawa nafsu.




Nafsu Itu Kegelapan

Nak jadi hero umat, kita mesti kuat. Bukan sahaja kuat dari aspek
rohani dan fizikal, malah kita perlu kuat dari aspek mental untuk
menolak hawa nafsu. Hawa nafsu ialah keinginan yang selalunya
membawa manusia ke jurang kesesatan.

Hawa nafsu sering berlawanan dengan iman. Ia juga tidak seiring
dengan wahyu yang diturunkan. Jika iman itu cahaya, nafsu ialah
kegelapan. Semakin kita mendekati dan meraikan kemahuan hawa
nafsu, semakin dekat kita dengan kegelapan.

Sering kita lihat nafsu terhadap dunia membawa manusia ke arah
kerosakan diri sendiri, masyarakat dan negara.

Bila Nafsu Memimpin
Contoh yang paling mudah:

Apabila pemuda-pemudi harapan agama hilang pedoman dalam diri
mereka, keinginan untuk berpasangan dengan berlainan jantina
membawa mereka ke lembah kesesatan. Jalan agama sudah
disediakan. Tetapi atas dasar tertentu dan iman yang cetek, jalan
gelap dipilih, dan awal tahun baru menjadi medannya.

Sembilan bulan kemudian, terpaparlah di dada akhbar: bayi-bayi
yang tidak berdosa dilahirkan. Jika masih ada perasaan, mungkin
bayi itu akan ditemui di tangga masjid atau di depan pintu rumah
seseorang.

Tetapi jika iman dan pedoman sudah hilang, mayat-mayat bayi
ditemui di dalam lubang tandas, di tepi longkang, di semak-samun
dan di loji kumbahan. Betapa hinanya manusia yang mengikut hawa
nafsu.

Daripada perbuatan beberapa individu, kesannya melibatkan
masyarakat secara keseluruhan. Masyarakat tidak lagi beriman, lalu
berlaku keruntuhan akhlak. Dosa terus dilakukan mengikut jejak
langkah nafsu.

Negara pula kehilangan pemuda-pemudi harapan. Mereka
sepatutnya menjadi pemimpin masyarakat dan melahirkan generasi
harapan. Tetapi kerana tersilap langkah, mereka telah merosakkan
umat secara keseluruhannya.

Ada pula pemuda-pemudi yang, kerana dikuasai nafsu, merempit ke
sana sini. Bagi mereka, inilah keseronokan yang dicari, inilah cara
hidup mereka sehingga mati. Ya, sehingga mereka mati
bergelimpangan di tengah jalan.

Adakah kita fikir Allah SWT akan reda dengan kematian seperti ini?

Jika hanya melibatkan nyawa mereka sendiri, mungkin tidak
mengapa lagi. Tetapi nafsu yang sesat ini menyebabkan ibu bapa
kehilangan anak, isteri kehilangan suami, abang kehilangan ahli
keluarganya, dan yang lebih utama, hilangnya seorang pemuda
harapan di atas muka bumi.

Selain itu, ada pula kisah pemuda yang mementingkan diri. Halal
dan haram langsung tidak dihiraukan. Mencari duit dan harta
menjadi perkara wajib baginya, walaupun caranya haram. Nafsu

keduniaan telah menguasai hati dan jiwanya. Menipu dan berbohong
menjadi perkara biasa.

Sehinggakan hak orang miskin yang sepatutnya diberi tidak
dihiraukan. Zakat pula sengaja dilupakan. Masakan dia ingat; duit
haram hanya untuk diri sendiri, tanpa memikirkan bahawa duit itu
bakal menjadi darah daging dan bahan bakar baginya di neraka
kelak.

Inilah antara kesan bagi seseorang yang menurut hawa nafsu.
Kesannya bukan pada individu sahaja. Dosa yang kita lakukan akan
menyebabkan seluruh alam hilang keseimbangannya. Ingat lagi
analogi Syed Qutb tentang planet-planet dan kita?

Perubahan negatif dalam diri bakal membawa malapetaka kepada
seluruh dunia dan seisinya. Kerana kerakusan manusia menurut
hawa nafsu, hancurlah muka bumi dan alam ini. Tandus dan kering
hutan yang dahulunya segar menghijau. Paras air laut meningkat dan
daratan tenggelam. Sebenarnya, atas perbuatan siapa?

Cuba kita fikir-fikirkan dan renungkan dalam-dalam. Semuanya
kesalahan kita yang menurut hawa nafsu. Kerana itulah seorang ahli
hadis bernama Maimun bin Mahran berteriak:

“Jauhkanlah dirimu daripada sebarang hawa yang bukan daripada
Islam.”

Benarlah amarannya. Kerana kerakusan manusia menurut hawa
nafsu, rosak habislah dunia ini. Allah SWT telah merakamkan dalam
al-Quran:

“Dan kalau kebenaran itu menurut hawa nafsu mereka, nescaya
binasalah langit dan bumi serta segala yang ada di dalamnya.”
AL-MU’'MINUN: 71

Peringatan al-Quran tentang Nafsu

Sebenarnya, kita malas, jarang, atau tidak pernah mentadabur ayat-
ayat suci al-Quran yang memberi banyak amaran dan peringatan
sepertiini. Janji Allah SWT seperti ini akhirnya kita lihat benar.

Adakah kita sebenarnya sedang menunggu janji kehancuran kita
pada hari kiamat kelak, sebagaimana benarnya janji Allah SWT ini?

“Adapun orang yang melampaui batas, dan mengutamakan
kehidupan dunia, maka sesungguhnya nerakalah tempat
tinggalnya.”

AN-NAZI'AT: 37-39

Allah SWT berfirman sebaliknya bagi mereka yang memilih jalan
iman berbanding nafsu:

“Adapun orang yang takut akan kebesaran Tuhannya, dan menahan
dirinya daripada hawa nafsu, maka sesungguhnya syurgalah tempat
tinggalnya.”

AN-NAZI'AT: 40-41

Tidakkah kita takut dan gentar, walau sedikit, dengan ancaman dan
peringatan Allah? Jika kita lihat ayat-ayat al-Quran yang berkaitan
dengan nafsu, kita akan dapati Allah SWT pasti mencelanya.

“Adakah engkau lihat orang yang menjadikan hawa nafsunya
sebagai tuhannya, dan Allah menyesatkannya kerana mengetahui
(kejahatan hatinya) setelah datangnya ilmu kepadanya?”
AL-JATHIYAH: 23

“Mereka itulah orang-orang yang telah dimeteraikan Allah atas hati
mereka, dan mereka mengikut hawa nafsu mereka.”
MUHAMMAD: 16

“Adakah orang yang berada di atas keterangan (dalil) daripada
Tuhannya sama dengan orang yang diperhiaskan kepadanya
amalannya yang jahat, dan mereka mengikut hawa nafsu mereka?”
MUHAMMAD: 14

Mahu atau tidak, kita wajib menolak dan berusaha bersungguh-
sungguh melawan hawa nafsu, supaya tidak berlaku kerosakan
kepada diri kita, dan seterusnya kepada masyarakat dan alam
sejagat.

Ibarat Buih di Lautan

Kita mesti sama-sama ingat: dunia ini hanya jambatan ke akhirat.
Dunia bukan tujuan untuk kita kejar bersungguh-sungguh.
Akhirnya, kita semua akan kembali ke liang lahad yang sama jenis
dan saiznya. Tidak lebih, muat-muat hanya untuk kita, berbekalkan
kain putih yang tidak mahal harganya. Itu sahaja yang dibawa.

Kerana itu ada kata-kata yang menyebut:

“Letaklah dunia di telapak tanganmu,
bukan di hatimu.”

Kerana sibuk mengejar dunia yang fana ini, kita melupakan satu
perkara yang sebenarnya sangat dekat dengan kita, iaitu mati. Dalam
sebuah hadis, Nabi SAW bersabda yang bermaksud:

“..Umat Islam pada masa itu ramai, tetapi mereka ibarat buih-buih
di lautan (tidak bermanfaat). Lalu para sahabat bertanya sebabnya.
Baginda menjawab: Kerana mereka cintakan dunia dan takutkan
kematian.”

RIWAYAT ABU DAUD

Tanda yang diberikan Rasulullah beratus tahun dahulu kini berlaku
pada zaman ini. Umat Islam mempunyai populasi yang besar di
dunia, namun berapa kerat sahaja yang akhirnya memberi
sumbangan kepada umat Islam keseluruhannya.

Kita boleh memilih untuk hidup mewah seperti Abdur Rahman bin
Auf. Tetapi kita juga mestilihat bahawa kebanyakan sahabat tidak
memilih jalan itu. Mereka memilih untuk hidup secara basatah
(cukup sekadarnya).

Tetapi kita juga mesti lihat: walaupun Abdur Rahman bin Auf
seorang yang kaya, beliau tidak melupakan peranannya sebagai
hamba Allah SWT di atas muka bumi. Apabila tiba masa perlu
menginfakkan harta, beliau berinfak. Beliau tidak kedekut

membantu umat Islam. Hubungannya dengan Allah SWT juga hebat.
Jika diminta berjihad, beliau akan berjihad. Inilah ciri yang tiada
pada kebanyakan kita yang ingin mengejar harta.

Kisah Hero: Umair bin Saad, Gabenor yang
Berjalan Kaki

Seorang sahabat yang pernah kita ceritakan sebelum ini ialah Umair
bin Saad.

|
~| «KisAH HERO |

Ketika beliau dewasa, Umar al-Khattab menghantarnya

menjadi gabenor di sebuah negeri bernama Himsh. Penduduk
di sana selalu mengadu tentang perangai dan sikap gabenor
mereka. Segala jenis keburukan digali dan diburuk-burukkan,
dan mereka meminta gabenor ditukar. Akhirnya, Umair bin
Saad dihantar ke sana.

Setelah setahun berlalu, tiada khabar berita dan tiada wang
cukai yang dihantar oleh Umair bin Saad. Ini menimbulkan
kerisauan Umar al-Khattab, lalu beliau mengutus utusan untuk
memanggil Umair ke Madinah. Umar risau fitnah kekuasaan
telah menyelubungi gabenornya, kerana beliau tahu tiada siapa
yang maksum kecuali Rasulullah SAW.

Setelah menerima surat Umar, Umair segera mengambil

karung makanan, menyandang talam dan bekas air wuduk, lalu

menuju ke Madinah. Beliau tiba dalam keadaan pucat,

tubuhnya kurus dan rambutnya panjang.

Perbualan antara mereka berdua menarik perhatian kita kerana sifat
Umair yang hidup sekadar keperluan. Beliau tidak mengambil
lebihan dunia, tetapi hidup secara sederhana.

|
~| «KisaH HERO |

Umair masuk menemui Amirul Mukminin. Al-Faruq terkejut

melihat keadaan Umair lalu bertanya: “Apa yang terjadi kepada
kamu, wahai Umair?”

Umair menjawab: “Tidak ada apa-apa yang terjadi, wahai
Amirul Mukminin. Saya sihat sejahtera. Segala puji bagi Allah.
Saya bawa seluruh dunia bersama saya. Saya heret ia ke sini.”

Umar bertanya kembali: “Apakah dunia yang bersama kamu?”
Beliau menyangka Umair membawa harta untuk Baitulmal
orang Islam.

“Bersama saya ada karung makanan yang saya gunakan untuk
mengisi bekalan perjalanan saya. Saya juga membawa talam. Di
dalam talam inilah saya makan, atau membasuh kepala dan
pakaian saya,” sambung Umair. “Saya juga membawa bekas air

untuk menyimpan air wuduk dan air minuman saya,” jelasnya
lagi.

Umar bertanya pula: “Adakah kamu datang dengan berjalan

kaki?” Umair mengiakan.

Umar bertanya lagi: “Bukankah kamu telah diberikan
tunggangan hasil daripada jawatan pemerintahan?”

Jawab Umair: “Mereka tidak memberikannya kepada saya, dan

saya pula tidak meminta.”

Umar kemudian bertanya tentang harta Baitulmal yang
sepatutnya dibawa. Tetapi yang dibawa Umair hanyalah
barang-barang yang disebutnya tadi, lalu Umar meminta
penjelasan. Umair berkata:

“Apabila saya sampai di Himsh, saya kumpulkan penduduknya
yang soleh. Mereka saya lantik menjadi pengutip cukai. Setiap

kali mereka mengumpulkan sesuatu harta, saya akan meminta
pandangan mereka dan saya agihkannya pada tempatnya. Saya
juga membelanjakannya kepada orang-orang yang berhak

dalam kalangan mereka.”

Jawapan Umair menyebabkan Umar al-Faruq berpuas hati dan
ingin melanjutkan tempoh jawatannya sebagai gabenor di sana,

tetapi Umair menolak.

Kisah ini menunjukkan sikap Umair yang tidak mengejar dunia.

Beliau menerima jawatan dan memegangnya dengan amanah, bukan

untuk mengejar populariti dan harta dunia semata-mata. Berbeza

dengan sikap kebanyakan kita hari ini. Sama-samalah kita

muhasabah diri.

MELAWAN HAWA NAFSU

Nasihat Ibnu Abbas kepada Pelaku Dosa

Kita patut mendengar nasihat Abdullah bin Abbas kepada sesiapa

yang sering menurut hawa nafsu dan melakukan dosa:

Wahai pelaku dosa, jangan kamu rasa selamat daripada akibat dosa
kamu. Ketahuilah, akibat yang mengiringi dosa itu lebih dahsyat
daripada dosa itu sendiri.

Sesungguhnya sikap tidak malu kamu kepada pencatat yang berada
di kanan dan kiri kamu, padahal kamu melakukan dosa, tidak
kurang daripada dosa itu sendiri.

Sesungguhnya ketawa hilai kamu sewaktu melakukan dosa,
sedangkan kamu tidak tahu apa yang Allah lakukan kepada kamu,
adalah lebih besar daripada dosa itu sendiri.

Sesungguhnya kegembiraan kamu apabila berjaya melakukan dosa
adalah lebih besar daripada dosa itu sendiri.

Sesungguhnya kesedihan kamu apabila tidak dapat melakukan dosa
adalah lebih besar daripada dosa itu sendiri.

Sesungguhnya ketakutan kamu kepada angin apabila ia
menggerakkan kain yang menghalang kamu daripada dilihat orang
ketika melakukan maksiat, tetapi hati kamu tidak gementar
terhadap pandangan Allah kepada kamu, adalah lebih besar
daripada dosa itu sendiri.

Wahai orang yang melakukan dosa, tahukah kamu apakah dosa Nabi
Ayub AS ketika Allah menimpakan ujian bala ke atas tubuh dan
hartanya? Dosanya hanyalah Baginda tidak menolong seorang
miskin yang meminta pertolongannya untuk menolak kezaliman ke
atas dirinya.

Pesanan Imam Hassan al-Banna

Kita akhiri topik ini dengan pesanan Imam Hassan al-Banna kepada
kita semua:

Anda hendaklah melawan nafsu anda dengan tegas supaya
anda mampu memimpinnya. Anda perlu menundukkan
pandangan mata, mengawal emosi dan naluri semula jadi
anda.

Anda perlu sentiasa membawa diri anda hanya kepada yang
dihalalkan. Anda perlu menjauhkan diri daripada perkara
haram walau dalam apa jua keadaan.

Anda hendaklah menghapuskan tempat-tempat hiburan,
apatah lagi untuk mendekatinya. Jauhkanlah diri daripada
segala gaya hidup mewah.

SIFAT 08 + 09

BAB 8

diggau 08 .abnis &g (o gy

Memelihara Waktu

dan Tersusun Urusan
Waktu Itv Pedang

Untuk menjadi seorang hero umat, kita hendaklah

mempunyai... Sifat memelihara waktu dan
tersusun urusannya.




“Demi masa. Sesungguhnya manusia itu dalam kerugian. Kecuali
orang-orang yang beriman dan beramal soleh, dan mereka
berpesan-pesan dengan kebenaran, dan berpesan-pesan dengan
kesabaran.”

AL-ASR: 1-3

24 Jam yang Sama

Kita semua maklum bahawa setiap orang di atas muka bumi ini
mempunyai waktu yang sama. Tiada seorang pun antara kita yang
mempunyai masa lebih sejam atau kurang sejam. Kita semua ada 24
jam sehari, tujuh hari seminggu, 365 hari setahun, dan begitulah
seterusnya.

Untuk menjadi hero umat, cabaran kita ialah mengurus masa dengan
berkesan dalam melaksanakan tugas-tugas kita di dunia ini. Kita
sudah menerangkan panjang lebar apakah tugas sebenar dalam
hidup kita. Kini persoalannya: adakah kita benar-benar
menguruskan masa kita dengan sebaik-baiknya?

Dalam Surah al-’Asr, Allah SWT telah menjelaskan kaitan antara
masa dengan tugas kita sebagai Muslim. Tidak lain dan tidak bukan,
untuk melaksanakan kerja-kerja membina umat Islam seperti yang
dilakukan oleh Rasulullah SAW suatu masa dahulu: menyampaikan
kebenaran dan bersabar dalam melakukan tugas itu.

Waktu Adalah Amanah, Waktu Adalah
Kewajipan

Waktu ialah amanah. Setiap detik kehidupan kita pasti akan disoal
oleh Allah SWT pada hari kiamat kelak. Apa yang kita lakukan
semalam, hari ini, esok dan seterusnya pasti akan ditanya. Adakah
setiap gerak-geri badan, setiap kelipan mata dan setiap helaan nafas
kita menjadi sesuatu yang bermanfaat buat umat Islam?

Jika tidak, kita hanya tergolong dalam kalangan mereka yang rugi di
akhirat kelak.

“Demi masa. Sesungguhnya manusia itu dalam kerugian.”
AL-’ASR: 1-2

Waktu juga ialah kewajipan, seperti yang kita katakan. Setiap detik
hidup kita patut diisi dengan perancangan untuk membangun jiwa
dan membawa umat manusia lebih dekat kepada Allah SWT,
beriman dengan-Nya dan melaksanakan perintah serta suruhan-
Nya.

Kita sering terlupa kewajipan ini kerana sibuk mengejar dunia
semata-mata. Kita lupa bahawa dunia ini jambatan ke akhirat. Masa
yang ada di dunia bukan untuk dihabiskan sekadar mengejar harta
dan pangkat. Kita mempunyai kewajipan asasi yang lebih besar dan
lebih penting daripada semua itu.

Apabila kita faham tugas dan kewajipan yang mesti kita lakukan, kita
akan berusaha menjaga dan memelihara disiplin waktu. Kita akan

tergerak untuk menyusun waktu sebaik-baiknya supaya setiap detik
yang berharga menjadi manfaat buat umat.

“Waktu seperti pedang. Jika kita tidak
memotongnya, dia akan memotong kita.”

Ada antara kita yang lalai, ada yang membazir waktu, dan ada yang
sampai sekarang masih tidak sedar bahawa kita jauh ketinggalan di
belakang. Jika kita benar-benar memanfaatkan masa untuk umat,
kita mampu menyaingi orang Barat yang kelihatan maju dari segi
material tetapi tandus jiwanya.

Musuh umat Islam bekerja tanpa mengira waktu untuk memastikan
umat Islam sentiasa ketinggalan dan ditindas. Mereka tidak akan
membiarkan umat Islam maju ke hadapan, dan mereka
memanfaatkan waktu mereka sebaik-baiknya untuk semua ini.

Bagaimana pula dengan kita? Jom sama-sama muhasabah.

Kalaulah setiap masa kita diisi dengan perkara yang tidak
bermanfaat seperti menonton filem, drama atau anime, maka
bertaubatlah.

Kalaulah setiap masa kita diisi dengan perkara yang tidak
bermanfaat seperti melepak di pusat beli-belah, maka bertaubatlah.

Kalaulah setiap masa kita diisi dengan perkara yang tidak
bermanfaat seperti tidur sepanjang hari, maka bertaubatlah.

“Antara tanda baiknya Islam seseorang ialah dia meninggalkan
perkara yang tidak bermanfaat baginya.”
RIWAYAT AT-TIRMIZI

Kisah Hero: Ata’ bin Abi Rabah dan
Pembahagian Masa

Jika kita benar-benar beriman kepada Allah SWT, kita akan
memelihara waktu sebaik-baiknya. Kita akan menyusun jadual
kehidupan dengan baik. Seorang anak murid kepada para sahabat
Rasulullah SAW telah menunjukkan contoh yang baik dalam hal ini.

1
—| KisAH HERO

Namanya Ata’ bin Abi Rabah. Beliau berketurunan Habsyah
(Ethiopia) dan dilahirkan sebagai hamba kepada seorang wanita
Mekah. Ata’ sentiasa membahagikan masanya kepada tiga
bahagian:

Satu pertiga masanya digunakan untuk melaksanakan tugasnya

sebagai hamba kepada wanita Mekah itu. Satu pertiga lagi

untuk beribadah. Dan satu pertiga lagi untuk bertemu para

sahabat Rasulullah SAW bagi mendalami ilmu agama.

Nasihat Abu Darda kepada Pemuda yang
Melepak

|
~| KisAH HERO |

Abu Darda pernah memberi peringatan kepada sekumpulan

pemuda yang dilihatnya sedang duduk berbual-bual di tepi
jalan sambil memerhatikan orang yang lalu-lalang. Abu Darda
menghampiri mereka dan berkata:

“Wahai anakku! Sebaik-baik tempat bagi seorang lelaki Muslim
ialah rumahnya. Di sana, dia dapat menahan diri dan
pandangannya. Awasilah diri kamu daripada duduk melepak di

pasar, kerana ia melalaikan dan sia-sia.”

Begitulah contoh dan peringatan yang diberikan oleh orang-orang
terdahulu kepada kita. Kita umat Islam, hero Islam, tidak sepatutnya
membazir masa dengan perkara yang tidak memberi manfaat kepada
umat.

“Masa adalah kehidupan.”

Menyusun Urusan

Seterusnya, apabila kita mengurus masa dan menyusun agenda, kita
tidak akan lari jauh daripada menyusun urusan kita dengan sebaik-
baiknya. Kita gabungkan sifat ini dalam satu bab kerana masa dan
penyusunan urusan mempunyai kaitan yang amat rapat.

Seperti yang kita tahu, kita tidak terlepas daripada pelbagai urusan
sepanjang hidup ini. Ada urusan pekerjaan yang perlu dilakukan,
urusan belajar bagi yang masih menuntut ilmu, urusan memahami
Islam dengan lebih mendalam, kerja-kerja dakwah dan khidmat
masyarakat, dan pelbagai lagi urusan yang perlu kita lakukan.

Bebanan tugas yang begitu banyak ini membuatkan kita tidak
menang tangan mengurus semuanya. Malah ada antara kita yang
hanya mengambil beberapa tugas dan meninggalkan tugas yang lain,
sedangkan kita perlu melakukan kesemuanya.

Ada orang yang terlalu sibuk dengan pekerjaan atau pelajarannya
sehingga terlupa urusannya dengan Allah SWT. Sampai satu tahap,
obsesinya terhadap perkara yang dilakukan menyebabkan dia terlupa
mengerjakan solat. Dia juga lupa bahawa rohaninya juga perlu diisi
dengan zikir dan mengingati Allah SWT.

Adajuga antara kita yang terlalu obses beribadah kepada Allah SWT,
duduk lama-lama di masjid sehingga lupa bahawa perut juga perlu
diisi dengan makanan untuk tenaga. Bagi yang sudah berkeluarga,
mencari nafkah tentunya wajib.

Begitulah jadinya jika kita gagal memahami dan menimbang
keperluan-keperluan kita di dunia ini. Atas dasar itu, kita perlu
menyusun waktu dan urusan kita sebaik-baiknya.

Formula Solat Lima Waktu

Secara praktikal, kita jadualkan kehidupan seharian kita. Jika
mampu, tulislah urusan-urusan yang ingin dilakukan setiap hari.
Jika tidak, tulislah secara mingguan. Isu yang lebih penting dalam
hal ini ialah disiplin kita untuk melaksanakannya.

Disiplin antara isu utama yang sangat penting di sini, dan ramai
antara kita yang sukar mengamalkannya. Contohnya solat lima
waktu: Islam mengajar kita supaya tidak melewatkan solat, dan lebih
baik lagi jika kita dapat berjemaah di masjid.

Sebenarnya, kita boleh menggunakan formula solat lima waktu ini
untuk menyusun urusan dan masa kita. Kita mulakan pagi dengan
solat Subuh, kemudian bersiap ke tempat kerja atau kolej. Apabila
masuk waktu Zuhur, kita solat. Kemudian ada selang masa untuk
menyambung tugasan sehingga tiba waktu Asar, dan begitulah
seterusnya.

Selang masa antara waktu-waktu solat itu kita gunakan untuk
menyusun sebaik-baiknya perkara yang ingin kita lakukan.
InsyaAllah, jika diamalkan, umat Islam akan berjaya.

dpax] gal;
Bermantaat untuk

Orang Lain
Sebaik-baik Manusia

Untuk menjadi seorang hero umat, kita hendaklah

mempunyai... sifat bermanfaat untuk orang lain.




Hero yang Menolong

Hero umat sentiasa meletakkan kepentingan agama melebihi
perkara lain. Setelah memahami tugas sebenar seorang hero, kita
akan tergerak untuk membantu dan menolong orang yang
memerlukan. Hero umat menjadikan dirinya berguna untuk orang
lain dan untuk agama, serta berusaha mengembalikan manusia
kepada fitrah penciptaannya.

Islam mengajar kita satu akhlak mulia yang, jika kita amalkan, akan
menarik ramai orang untuk mendalami agama ini lalu
mengimaninya. Sifat bermanfaat kepada orang lain akan
membuatkan orang tertarik dengan sahsiah kita.

Seperti hero-hero fantasi yang selalu membantu orang ramai, kita
pula hero di alam realiti. Islam mengajar kita mempraktikkan
akhlak mulia seperti ini.

“Sebaik-baik manusia ialah yang paling bermanfaat kepada
manusia lain.”

Islam mengajar kita untuk sentiasa membantu orang yang susah dan
yang memerlukan. Dalam al-Quran, banyak peringatan Allah SWT
supaya kita membantu anak yatim, memberi makan orang miskin,
dan galakan supaya kita bersedekah. Malah Allah memberi amaran
yang cukup tegas tentang hal ini.

“Tahukah engkau orang yang mendustakan agama? Orang itu ialah
yang menindas dan berlaku zalim terhadap anak yatim, dan dia
tidak menggalakkan untuk memberi makanan yang berhak
diterima oleh orang miskin.”

AL-MA’UN: 1-3

Banyak Cara untuk Bermanfaat

Ada sebab mengapa perkara-perkara seperti ini sangat dianjurkan
oleh Islam. Sebab pertama yang boleh kita fikirkan ialah peranan
kita sebagai ejen untuk mendekatkan manusia kepada Allah SWT.
Selain itu, kita dapat membantu meringankan kesusahan orang lain,
dan akhirnya perbuatan kita ini akan menjadi pemberat timbangan
pahala kita di akhirat kelak.

Selain itu, cara lain untuk membantu manusia ialah dengan belajar
bersungguh-sungguh dan melibatkan diri dalam kajian saintifik,
robotik dan sebagainya, supaya kita dapat menghasilkan produk
berkualiti keluaran Muslim yang membantu umat manusia. Inijuga
salah satu cara untuk menjadikan diri kita bermanfaat.

Antara lain, jika kita mempunyai kelebihan dalam ilmu agama, ilmu
al-Quran dan sebagainya, janganlah segan silu untuk
mengajarkannya kepada orang lain. Kita berharap usaha ini akan
melahirkan lebih ramai orang yang faqih dalam agama dan modal
insan yang berakhlak mulia.

Banyak lagi tempat dan posisi yang boleh kita ambil untuk
menjadikan diri kita bermanfaat kepada orang lain, seperti yang
telah ditunjukkan oleh hero-hero kita terdahulu.

Kisah Hero: Abdul Rahman bin Auf dan Perang
Tabuk

Kisah yang selalu kita dengar ialah kisah seorang sahabat bernama
Abdul Rahman bin Auf.

|
~| «KisAH HERO |

Sumbangan beliau kepada agama sangat banyak. Ketika

Rasulullah SAW berazam untuk melancarkan Perang Tabuk,
kelengkapan perang sangat kurang, ditambah pula Madinah
ketika itu dilanda kemarau. Sehinggakan para pemuda yang
ingin menyertai peperangan itu terpaksa pulang dengan sedih
kerana Rasulullah terpaksa menolak permintaan jihad mereka
disebabkan kekurangan kelengkapan.

Lalu Rasulullah SAW membuka peluang kepada para sahabat
untuk memberi sumbangan. Abdul Rahman bin Auf
menyumbang sebanyak 200 ugiyah emas.

Melihat jumlah yang begitu banyak, Umar al-Khattab berkata
kepada Nabi SAW: “Saya berpandangan Abdul Rahman telah
melakukan kesilapan. Beliau tidak meninggalkan sedikit pun

untuk keluarganya.”

Rasulullah SAW lalu bertanya: “Adakah kamu meninggalkan
sesuatu untuk keluargamu, wahai Abdul Rahman?”

Beliau menjawab: “Ya, saya tinggalkan untuk mereka lebih
banyak dan lebih baik daripada apa yang telah saya belanjakan.”

Nabi bertanya lagi: “Berapa?”

Beliau menjawab: “Rezeki, kebaikan dan ganjaran pahala yang

dijanjikan Allah dan Rasul-Nya.”

Kisah Hero: Jaatar bin Abi Talib, “Bapa Orang
Miskin”

Itulah serba sedikit kisah hebat Abdul Rahman. Mari kita lihat satu
lagi kisah hebat seorang sahabat bernama Jaafar bin Abi Talib. Orang
ramai menggelarnya Abu al-Masakin (Bapa Orang Miskin). Gelaran

itu diberikan kerana beliau banyak berbuat baik kepada orang
miskin, sedangkan Jaafar sendiri seorang yang susah.

1
—| KisAH HERO

Abu Hurairah RA pernah bercerita tentang Jaafar: “Orang yang
paling baik kepada kami, golongan miskin, ialah Jaafar bin Abi
Talib. Beliau pernah membawa kami ke rumahnya untuk

makan. Apabila makanan habis, beliau mengeluarkan bekas

minyak sapi. Bagaimanapun, bekas itu sudah tiada isi. Kami

membelah bekas tersebut dan menjilat saki-baki minyak sapi

yang melekat di dalamnya.”

Mula dengan Seringgit Sehari

Kita lihat di sini, para sahabat Rasulullah SAW, tidak kira yang kaya
atau yang miskin, sentiasa ke hadapan untuk menjadi orang yang
bermanfaat kepada orang lain. Bagaimana pula dengan kita? Jangan
terlalu gusar jika kita belum seperti mereka. Kita perlu berlatih dan
berusaha mengubah diri untuk menjadi seperti mereka. Tidaklah
sesukar mana: cukup seringgit sehari, berikan kepada mereka yang
memerlukan, sebagai permulaan latihan ini.

Semoga latihan ini melahirkan diri kita yang berjiwa pemurah dan
mengharapkan keredaan Allah SWT semata-mata.

Pesanan Imam Hassan al-Banna

Dalam hal ini, Imam Hassan al-Banna memberikan beberapa
peringatan:

Anda hendaklah bergiat cergas dan terlatih untuk berkhidmat
kepada masyarakat. Anda perlu berasa seronok dan gembira

jika mampu memberikan sesuatu khidmat kepada orang lain.

Anda hendaklah menziarahi orang sakit, membantu mereka
yang memerlukan bantuan, orang yang lemah dan orang yang
ditimpa malapetaka, walaupun sekadar mengucapkan kata-
kata yang baik. Sentiasalah berusaha melakukan kebaikan.

Anda hendaklah menunaikan segala hak anda dengan baik,
dan menunaikan segala hak orang lain tanpa perlu diminta
dan tanpa melewat-lewatkannya sama sekali.

Anda hendaklah memberikan sebahagian harta anda sebagai
sumbangan kepada dakwah, dan tunaikanlah zakat yang
diwajibkan.

Jadikanlah sejumlah harta anda sebagai sumbangan kepada
orang yang memerlukan, walau sekecil mana sekalipun
pendapatan anda.

Cocvurr
Islam Bukan
Agama Magis



Islam bukan agama magis. Ia tidak semudah menghayunkan tongkat
dan mengungkapkan kata-kata hikmat, lalu kita terus berubah
memiliki sifat-sifat yang dinukilkan dalam buku ini.

Semua ini memerlukan didikan, pembinaan dan kesabaran untuk
membentuk diri menjadi hero umat. Kita hendaklah berusaha sedaya
upaya melengkapkan diri dengan ciri-ciri ini supaya dapat menjadi
mukmin yang cemerlang di dunia dan akhirat.

Situasi dunia sekarang sangat memerlukan pemuda-pemuda
bersemangat seperti kita. Semangat yang ada ini perlu dipandu
dengan betul berdasarkan al-Quran dan as-Sunnah. Kita perlu benar-
benar mendalami sirah, dan menjadikan Rasulullah SAW, para
sahabat, tabiin dan tabi’ tabiin sebagai contoh ikutan dan idola masa

kini.

Cukuplah. Idola seperti artis-artis yang merosakkan akhlak
masyarakat serta jiwa pemuda dan pemudi masa kini, kita
tinggalkan. Sama-sama kita doakan hidayah untuk semua orang,
supaya masing-masing sedar akan peranan yang perlu kita pikul
sebagai hamba Allah SWT di atas muka bumi.

Semoga kita terus menjadi umat yang terbaik, memperbaiki segala
kekurangan diri, dan menjadi pejuang sejati agama ini. Lengkapkan
diri dengan ciri-ciri yang telah digariskan oleh Imam Hassan al-
Banna.

Semoga kita tergolong dalam golongan yang dapat bersama
Rasulullah SAW, dan Baginda mengakui kita sebagai sebahagian
daripada umatnya di akhirat kelak.

Wallahu a’lam.

Glosari Istilah

Basatah

Hidup sederhana, mengambil dunia
sekadar cukup keperluan.

Baitulmal

Perbendaharaan negara Islam yang
menyimpan dan mengagihkan harta
untuk kepentingan umat.

Faqih

Orang yang mendalam
kefahamannya dalam ilmu figh
(hukum-hakam Islam).

Faraid

Ilmu pembahagian harta pusaka
menurut Islam.

Himmah

Semangat dan cita-cita yang tinggi.

lhsan

Beribadah kepada Allah seolah-olah
kita melihat-Nya; jika kita tidak
melihat-Nya, kita yakin Dia melihat
kita.

Iktikad

Kepercayaan atau keyakinan yang
tertanam dalam hati.

Infak

Membelanjakan harta di jalan Allah.

Istidraj

Nikmat dan kejayaan yang Allah
berikan kepada orang yang terus

melakukan maksiat, sehingga dia
semakin lalai dan jauh daripada
Allah.

Jahiliah

Zaman atau keadaan kejahilan dan
kesesatan sebelum datangnya
petunjuk Islam.

Khalifah

Wakil atau pemegang amanah Allah
untuk memakmurkan bumi; juga
gelaran bagi pemimpin umat Islam.

Maksum

Terpelihara daripada melakukan
dosa; sifat ini hanya ada pada para
nabi.

Majmu’ ar-Rasail
Himpunan risalah tulisan Imam
Hassan al-Banna.

Muhaddis
Ahli hadis; orang yang pakar

meriwayatkan dan mengkaji hadis
Nabi SAW.

Muhasabah

Menilai dan menghitung semula diri
sendiri.

Mujaddid

Tokoh pembaharu yang
menghidupkan semula kefahaman
dan amalan agama dalam kalangan
umat.



Munafik

Orang yang menzahirkan Islam
tetapi menyembunyikan kekufuran
atau sifat khianat dalam hatinya.

Mugqri

Ahli giraat; orang yang pakar dalam
bacaan al-Quran dan
mengajarkannya.

Muwasafat Tarbiah

Sifat-sifat hasil didikan (tarbiah)
yang digariskan oleh Imam Hassan
al-Banna; buku ini membincangkan
10 sifat tersebut.

Qisas

Balasan setimpal atas sesuatu
kesalahan.

Oudwah
Contoh ikutan atau teladan.

Rawatib

Solat sunat yang dikerjakan sebelum
atau selepas solat fardu.

Ruh fardu

Istilah dalam buku ini bagi dorongan
dalam diri seorang Muslim untuk
menuntut ilmu kerana menyedari ia
satu kewajipan daripada Allah.

Sobwah

Sifat keanak-anakan, tidak matang,
tiada cita-cita dan hanya mahu
berseronok.

Suluk

Perjalanan rohani mendekatkan diri
kepada Allah.

Tabiin

Generasi selepas sahabat, iaitu
mereka yang sempat bertemu dan
belajar daripada para sahabat.
Generasi selepas mereka disebut tabi
tabiin.

)

Tacdabur

Merenung dan menghayati makna
ayat-ayat al-Quran.

Tahajud

Solat sunat pada waktu malam
selepas bangun tidur.

Thaqgafah al-Fikr

Pembinaan pemikiran dan ilmu
pengetahuan yang luas.

Wirid

Amalan bacaan (al-Quran, zikir atau

doa) yang dibaca secara tetap setiap
hari.

